
1 – звесткi пра выданне

УДК 81.161.3’373.21(075.8)
ББК 81.411.3-316

Рэкамендавана рэдакцыйна-выдавецкiм саветам УА “Брэсцкi дзяржаўны
ўнiверсiтэт iмя А. С. Пушкiна»

Рэцэнзенты:
кафедра беларускай i рускай моў УА “Брэсцкi дзяржаўны тэхнiчны ўнiверсiтэт”

загадчык кафедры агульнага i рускага мовазнаўства УА “Брэсцкi дзяржаўны
ўнiверсiтэт iмя А. С. Пушкiна” кандыдат фiлалагiчных навук, дацэнт

В. Б. Пераход
Якубук, Н. Р.
Беларуская тапанiмiка i мiкратапанiмiка [Электронны рэсурс] : электрон. вучэб.-метад.

комплекс / Н. Р. Якубук ; Брэсц. дзярж. ун-т iмя А. С. Пушкiна. – Брэст : БрДУ, 2023. – Рэжым
доступу: .

ISBN 978-985-22-22-0670-9.
У ЭВМК акрэслiваецца змест курса, падаюцца лекцыйны матэрыял, планы практычных

заняткаў, якiя ўключаюць пытаннi для самаправеркi i тэмы рэфератаў, прапануюцца кантрольныя
пытаннi, тэст для самакантролю i спiс лiтаратуры, якi дазволiць арыентавацца ў крынiцах
iнфармацыi па дысцыплiне.

Адрасуецца магiстрантам спецыяльнасцi 1-21 80 11 “Мовазнаўства” завочнай формы атрымання
адукацыi.

Распрацавана ў фармаце pdf.
УДК 81.161.3’373.21(075.8)

ББК 81.411.3-316

Тэкставае вучэбнае электроннае выданне
Сiстэмныя патрабаваннi: тып браўзера i версiя любыя; хуткасць падключэння да

iнфармацыйна-тэлекамунiкацыйных сетак любая; дадатковыя надстройкi да браўзера не
патрабуюцца.

c○ УА “Брэсцкi дзяржаўны ўнiверсiтэт iмя А. С. Пушкiна”, 2023

2 – вытворча-тэхнiчныя звесткi

∙ Выкарыстанае ПЗ: Windows 10, Microsoft Office 2013;
∙ адказны за выпуск Ж. М. Селюжыцкая, тэхнiчны рэдактар . . . , карэктар А.

А. Ляснiк, камп’ютарны набор i вёрстка Н. Р. Якубук;
∙ дата размяшчэння на сайце: 02.12.2023;
∙ аб’ём выдання: 1,14 Мб;
∙ вытворца: установа адукацыi “Брэсцкi дзяржаўны ўнiверсiтэт iмя А. С.

Пушкiна”, 224016, г. Брэст, вул. Мiцкевiча, 28. Тэл.: 8(0162) 21-70-55. E-mail:
rio@brsu.brest.by.

ПРАДМОВА

“Беларуская тапанiмiка i мiкратапанiмiка” – комплексная навуковая дысцыплiна,
якая вывучае геаграфiчныя найменнi, iх паходжанне, развiццё, сучасны стан,
сэнсавае значэнне, напiсанне. Пытаннi тапанiмiкi маюць вялiкае навуковае i
практычнае значэнне для шэрага навук, i ў першую чаргу для мовазнаўства.
Тапанiмiка – раздзел анамастыкi, навука аб працэсах развiцця геаграфiчных назваў
з часу зараджэння да нашых дзён, аб тых асноўных зменах у iх сiстэме, якiя
праяўляюцца на розных этапах iх фармiравання.

Геаграфiчныя назвы – гэта ключ да пазнання i вырашэння многiх праблем
гiсторыi грамадства. Тапанiмiя (сукупнасць геаграфiчных назваў) – каштоўны ў
навуковых адносiнах матэрыял, якi ў вынiку дзейнасцi чалавека даволi хутка i
бясследна знiкае. Таму iснуе пiльная неабходнасць у яго фiксацыi i апрацоўцы, чым
тлумачыцца тая ўвага, якая надаецца ў лiнгвiстычнай i геаграфiчнай лiтаратуры ў
апошнiя дзесяцiгоддзi вывучэнню тапонiмаў.

Курс “Беларуская тапанiмiка i мiкратапанiмiка”, якi ўяўляе сабой
сiстэматызаваныя i абагульненыя сучасныя ўяўленнi па праблемах агульнай
тапанiмiкi i мiкратапанiмiкi i агляд асноўных накiрункаў прыкладных тапанiмiчных
даследаванняў беларускай анамастыкi, прызваны дапамагчы магiстрантам лепш
зразумець асаблiвасцi назваў геаграфiчных аб’ектаў, заканамернасцi iх узнiкнення,
паглыбiць веды ў галiне развiцця i функцыянавання тапонiмаў, прывiць любоў да
роднай зямлi.

Дысцыплiна “Беларуская тапанiмiка i мiкратапанiмiка” з’яўляецца тэарэтычнай
базай для фармiравання агульнафiлалагiчнага кругагляду магiстрантаў,
адным з найважнейшых складнiкаў агульнамоўнай падрыхтоўкi спецыялiста.
Фундаментальная тэарэтыка-метадалагiчная падрыхтоўка магiстрантаў-фiлолагаў
забяспечвае iх прафесiйную кампетэнцыю i сацыяльную мабiльнасць.

Мэта электроннага вучэбна-метадычнага комплекса (далей – ЭВМК) –
фармiраванне ў магiстрантаў лiнгвiстычнай кампетэнцыi ў галiне тапанiмiкi
i мiкратапанiмiкi; забеспячэнне метадалагiчнай падрыхтоўкi магiстрантаў-
мовазнаўцаў для паглыбленага i мэтанакiраванага авалодання найважнейшымi
палажэннямi тапанiмiкi як навукi, яе тэрмiналагiчным апаратам, асноўнымi
заканамернасцямi развiцця i колам тых пытанняў, якiя ўваходзяць у праблемнае
поле даных навуковых ведаў, неабходных для вырашэння практычных i даследчых
задач.

Падчас вывучэння дысцыплiны магiстранты пазнаёмяцца з асноўнымi
палажэннямi, праблематыкай i паняцiйным апаратам беларускай тапанiмiкi;
сфармiруюць сiстэмнае i цэласнае ўяўленне пра месца тапанiмiкi i мiкратапанiмiкi
ў сiстэме сучасных мовазнаўчых навук; атрымаюць веды пра тыпалогiю назваў
геаграфiчных аб’ектаў, iх структуру, асаблiвасцi функцыянавання i распаўсюджання
на тэрыторыi Беларусi; засвояць асноўныя палажэннi сучаснай тэорыi ўласнага
iменi; на аснове работы з рознымi крынiцамi тапанiмiчнай iнфармацыi набудуць
практычныя ўменнi i навыкi для арганiзацыi самастойнай вучэбна-пазнавальнай i
навукова-даследчай дзейнасцi ў галiне анамастыкi.

ЭВМК уключае змест вучэбнага матэрыялу, тэарэтычны курс, матэрыялы да
практычных заняткаў, пытаннi для кантролю ведаў, тэст для самакантролю.

Тэарэтычны матэрыял выкладаецца ў адпаведнасцi са зместам вучэбнай
праграмы. У вынiку засваення пададзенага ў выданнi тэарэтычнага матэрыялу
магiстрант павiнен

ведаць: культурна-гiстарычныя ўмовы фармiравання беларускай тапанiмii i
мiкратапанiмii; асноўныя палажэннi, праблематыку, прадмет, задачы, паняцiйны
апарат беларускай тапанiмiкi i мiкратапанiмiкi; сучасныя тэндэнцыi ў вырашэннi
тэарэтычных i прыкладных праблем тапанiмiкi i мiкратапанiмiкi; тыпалогiю
тапонiмаў i асаблiвасцi iх распаўсюджання на тэрыторыi Беларусi; метадалогiю i
методыку тапанiмiчных даследаванняў;



Начало

Содержание

J I

JJ II

Страница 6 из 63

Назад

На весь экран

Закрыть

умець:
арыентавацца ў разнастайных накiрунках i канцэпцыях сучаснай анамастыкi;

выяўляць тапонiмы i мiкратапонiмы ў тэкстах, фiксаваць на месцы iх
распаўсюджання, тлумачыць асаблiвасцi паходжання i ўтварэння; сiстэматызаваць,
класiфiкаваць тапанiмiчны матэрыял з выкарыстаннем розных методык
даследавання; квалiфiкавана праводзiць аналiз разнастайных тапанiмiчных фактаў
i з’яў, высвятляць iх ролю ў сучасным грамадстве; выкарыстоўваць атрыманыя
веды i навыкi ў сферы прафесiйнай дзейнасцi, для вырашэння практычных i
даследчых задач.

ЭВМК дапаможа магiстрантам засвоiць тэарэтычныя палажэннi па курсе.
Адказваючы на пытаннi да практычных заняткаў, магiстранты змогуць вяртацца
да зместу лекцый. Магiстрантам прапануецца работа з навуковай лiтаратурай,
падрыхтоўка рэфератаў па актуальных тэмах.

ЭВМК распрацаваны на аснове адукацыйнага стандарту вышэйшай
адукацыi АСВА 1-21 80 11-2019, вучэбных планаў установы
вышэйшай адукацыi па спецыяльнасцi 1-21 80 11 “Мовазнаўства”, рэг.
№ Д-21-2-140/вуч. i рэг. № Д-21-2-141/ЗФ, зацверджаных 30.05.2019.

Вывучэнне дысцыплiны “Беларуская тапанiмiка i мiкратапанiмiка” на завочнай
форме атрымання адукацыi разлiчана на 90 вучэбных гадзiн, з якiх 10 – аўдыторныя;
размеркаванне па вiдах заняткаў уключае 4 лекцыйныя гадзiны (1 курс, 2 семестр)
i 6 практычных гадзiн (2 курс, 3 семестр); форма атэстацыi – экзамен.

ЗМЕСТ ВУЧЭБНАГА МАТЭРЫЯЛУ

Тэма 1. Месца анамастыкi сярод iншых навук. Анамастычная лексiка
ў сiстэме мовы. Анамастыка i лiнгвiстыка. Анамастыка i логiка. Анамастыка
i гiстарычныя навукi. Анамастыка i геаграфiя. Анамастыка i культуралогiя.
Лексiкалагiчны, лексiкаграфiчны, лагiчны, семасiялагiчны, тэрмiналагiчны,
тыпалагiчны, псiхалагiчны, сацыялагiчны, геаграфiчны, культуралагiчны аспекты
анамастычных даследаванняў.

Агульная i спецыяльная лексiка. Анамастычная лексiка – адзiн з раздзелаў
спецыяльнай лексiкi. Апелятыў – агульнае iмя: падабенства i адрозненнi. Апелятыў –
онiм. Працэс пераходу апелятыўнай лексiкi ў анiмiчную. Анiмiзацыя розных часцiн
мовы. Тапанiмiчныя апелятывы. Працэс пераходу анiмiчнай лексiкi ў апелятыўную.
Шляхi дэанiмiзацыi. Поўная i частковая дэанiмiзацыя. Перанос iмя з аднаго
аб’екта на iншы. Трансанiмiзацыя з аднаго класа назваў у iншы (iрадыяцыя).
Трансанiмiзацыя ўнутры свайго класа назваў. Шляхi анiмiчных пераходаў.

Тэма 2. Метады i прыёмы даследавання тапанiмiчнага матэрыялу.
Навукова-даследчы метад i яго кампаненты. Тэорыя метаду. Навукова-даследчы
прыём. Метады лiнгвiстычных даследаванняў, якiя выкарыстоўваюцца ў
анамастыцы. Дэскрыптыўны (апiсальны) метад. Параўнальна-гiстарычны
метад. Параўнальна-тыпалагiчны, арэальны метад. Тэксталагiчны аналiз.
Стратыграфiчны аналiз. Этымалагiчны аналiз. Структурна-граматычны аналiз.

Тэма 3. Тапанiмiка як навука i раздзел анамастыкi. Прадмет
i задачы тапанiмiкi. Звесткi з гiсторыi рускай i беларускай тапанiмiкi. Сучасны
стан беларускай тапанiмiкi. Раздзелы тапанiмiкi. Крынiцы вывучэння тапанiмii.
Тапанiмiчная сiстэма. Тапанiмiчныя асновы. Тапанiмiчныя фарманты. Этымалогiя
народная i навуковая. Асноўныя разрады тапонiмаў. Этапы фармiравання розных
вiдаў тапонiмаў. Узаемадзеянне памiж рознымi тапанiмiчнымi класамi.

Тэма 4. Гiдранiмiка як раздзел тапанiмiкi. Гiдронiмы – найстаражытнейшы
разрад тапонiмаў. Асаблiвая роля водных аб’ектаў у жыццi чалавека. Рэкi
i азёры як асноўныя арыенцiры ў акаляючым свеце. Асноўныя прынцыпы
намiнацыi рэк i азёр. Семантычныя групы i структурныя тыпы гiдронiмаў.
Патамонiмы i лiмнонiмы як аснова фармiравання iншых вiдаў тапонiмаў.
Дэрыватыўныя сувязi гiдронiмаў з айконiмамi i iншымi разрадамi онiмаў. Гелонiмы.
Гiдранiмiя i мiкрагiдранiмiя Брэсцкай вобласцi: лексiка-семантычная i структурна-
словаўтваральная характарыстыка.

Тэма 5. Айканiмiка як раздзел тапанiмiкi. Асноўныя этапы фармiравання
айканiмii. Гiстарычныя змены ў прынцыпах намiнацыi населеных пунктаў.
Прынцыпы класiфiкацыi айконiмаў. Лексiка-семантычная характарыстыка
айконiмаўтваральных асноў. Тры асноўныя тыпы айконiмаў: айконiмы
адапелятыўнага паходжання, адгiдранiмiчныя i адантрапанiмiчныя айконiмы.
Разнастайныя класiфiкацыi назваў населеных пунктаў. Спосабы словаўтварэння,
якiя выкарыстоўваюцца ў айканiмii. Прадуктыўныя i непрадуктыўныя
словаўтваральныя мадэлi айконiмаў. Айканiмiя Брэсцкай вобласцi. Лексiчныя
рэсурсы, якiя паслужылi базай для фармiравання назваў паселiшчаў Брэстчыны.

Тэма 6. Мiкратапанiмiка як раздзел тапанiмiкi. Мiкратапанiмiка –
навука пра назвы малых геаграфiчных аб’ектаў. Мiкратапонiмы як асаблiвы
разрад тапонiмаў. Асноўныя разрады мiкратапонiмаў. Прынцыпы намiнацыi, што
выкарыстоўваюцца ў мiкратапанiмii. Асаблiвасцi словаўтварэння мiкратапонiмаў.
Дэрыватыўныя сувязi мiкратапонiмаў. Мiкратапонiмы, утвораныя ад iншых
разрадаў уласных iмёнаў. Мiкратапонiмы як словаўтваральная база для айконiмаў.
Мiкратапанiмiя Брэстчыны.

Тэма 7. Урбананiмiка i вiканiмiка як раздзелы тапанiмiкi. Аб’ём
i змест урбанонiмнай прасторы. Асноўныя перыяды i працэсы ў гiсторыi
беларускай урбананiмiкi. Прынцыпы i прыкметы намiнацыi ўнутрыгарадскiх
аб’ектаў. Структурныя асаблiвасцi ўрбананiмii Беларусi. Структурна-граматычныя

тыпы ўрбанонiмаў. Наменклатурныя тэрмiны ва ўрбананiмii. Урбанонiмы i
вiконiмы: агульнае i адрознае. Прынцыпы намiнацыi i структурныя асаблiвасцi
ўнутрысельскiх аб’ектаў. Унутрыгарадскiя – унутрысельскiя назвы i светабачанне
народа.

Прыкладны тэматычны план
№

п/п Назва тэмы Колькасць
аўдыторных гадзiн

Лекцыi Практычныя
заняткi

1 Месца анамастыкi сярод iншых навук.
Анамастычная лексiка ў сiстэме мовы

2

2 Метады i прыёмы даследавання
тапанiмiчнага матэрыялу

2

3 Тапанiмiка як навука i раздзел анамастыкi 2
4 Гiдранiмiка як раздзел тапанiмiкi 2
5 Айканiмiка як раздзел тапанiмiкi
6 Мiкратапанiмiка як раздзел тапанiмiкi 2
7 Урбананiмiка i вiканiмiка як раздзелы

тапанiмiкi
Усяго 4 6

ТЭАРЭТЫЧНЫ КУРС

Тапанiмiка як навука i раздзел анамастыкi

Анамастыка – аб’ект асаблiвай увагi не толькi лiнгвiстаў, але i гiсторыкаў,
этнографаў, фалькларыстаў, географаў. Тлумачыцца гэта тым, што ўласныя назвы –
iндывiдуальныя найменнi аб’ектаў з’яўляюцца найбольш старажытным лексiчным
пластом моўнай сiстэмы i адлюстроўваюць пэўныя культурна-гiстарычныя i
этнаграфiчныя асаблiвасцi жыцця народа на розных этапах яго гiсторыi. Жыццё
чалавека цесна звязана з мясцовасцю i яе назвамi. Разам з помнiкамi старадаўняга
дойлiдства, руiнамi гарадзiшчаў i замчышчаў мы атрымалi ў спадчыну ад мiнулых
пакаленняў i ўласныя геаграфiчныя назвы – своеасаблiвы летапiс сваёй зямлi.
Любая геаграфiчная назва мае сваё паходжанне, гiсторыю i значэнне. У кожнай
назве абавязкова ёсць або быў канкрэтны гiстарычны сэнс. Усiмi сваiмi каранямi
яны звязаны з культурай народа, з’яўляюцца яе прадуктам.

Нiводнае ўласнае iмя не бывае выпадковым. Iмёны дае грамадства, i, як любая
грамадская з’ява, яны абумоўлены гiстарычна, прадыктаваны ўзроўнем сацыяльна-
эканамiчнага развiцця сваiх творцаў. Вывучэнне гэтых iмёнаў мае важнае значэнне
не толькi для мовазнаўчай навукi, але i для шырокага пазнання матэрыяльнай i
духоўнай культуры.

Анамастыка належыць да той часткi мовы любога народа, якая адрознiвае яго
ад астатнiх народаў, тым самым выяўляючы самабытнасць, непасрэднасць мовы
канкрэтнай нацыi. У наш час, калi анамастыка вылучылася ў самастойную навуку,
узрасла неабходнасць больш трывалага вывучэння асобных яе галiн i раздзелаў.
У сучасным мовазнаўстве ўжо выпрацаваны асноўныя прынцыпы сiстэматызацыi
i навуковай iнтэрпрэтацыi большасцi разрадаў онiмнай лексiкi. Аднак многiя
пытаннi, у тым лiку даследаванне тапанiмiчнага матэрыялу асобных рэгiёнаў,
застаюцца малавывучанымi цi зусiм не вырашанымi.

Гiсторыя роднага краю, далёкая i блiзкая, яркая i самабытная, заўсёды
прыцягвае ўвагу не толькi навукоўцаў-спецыялiстаў, але i людзей з самых розных
сацыяльных i прафесiйных слаёў, бо гэта той падмурак, на якiм народ будуе
сваё сённяшняе жыццё, прагназуе будучыню. У такiм рэчышчы багатыя звесткi,
часта не зафiксаваныя ў пiсьмовых крынiцах, пра культурную i грамадска-
палiтычную дзейнасць нашых продкаў змяшчаюць найменнi геаграфiчных аб’ектаў,
якiя з’яўляюцца важнай крынiцай для даследавання гiсторыi i этнаграфii любога
народа.

Вывучэннем уласных геаграфiчных назваў займаецца тапанiмiка (ад грэч.
topos ‘мясцовасць’ i onyma ‘iмя’) – раздзел анамастыкi (навукi пра ўласныя
iмёны ўвогуле), якi вывучае тапонiмы – уласныя iмёны геаграфiчных аб’ектаў,
iх паходжанне, гiстарычныя змены, заканамернасцi развiцця i функцыянавання,
тэрытарыяльнае пашырэнне i спосабы славаўтварэння.

Маючы на ўвазе тапанiмную спадчыну, нямецкi фiлолаг Вiльгельм Грым пiсаў:
“Ёсць больш жывыя сведчаннi пра народы, чым косцi, дамавiны i зброя, –
гэта iх мова”. Сапраўды, тапонiмы, у адрозненне ад археалагiчных знаходак,
увасабляюць у сабе моўную (гукавую) памяць пра этнасы, што значна падвышае
iх iнфарматыўную каштоўнасць. Адлюстроўваючы нацыянальны каларыт (г. зн.
своеасаблiвасць нацыянальнай мовы i культуры), тапонiмы з’яўляюцца важнай
часткай гiстарычна-культурнай спадчыны i гэтак жа вартыя ашчаднага стаўлення
i аховы, як i iншыя творы чалавечага духу i чалавечых рук. Кожны знiклы
тапонiм – непапраўная страта, збядненне тапанiмiчнага ландшафту. Скажоныя
назвы не толькi ўступаюць у супярэчнасць з iх адраснай функцыяй, але i губляюць
сваё нацыянальнае аблiчча, моўную спецыфiку, гiстарычна-культурную i навуковую
вартасць.

Адрасная функцыя ўласных геаграфiчных назваў надзвычай важная, але
не адзiная. Тапонiм – не толькi адрас, фармальны знак, але i слова, якое
абазначае або некалi абазначала пэўнае паняцце. У кожнай назве абавязкова

прысутнiчае або прысутнiчаў канкрэтны гiстарычны сэнс, усiмi сваiмi каранямi яны
звязаны з культурай народа, з’яўляюцца яе прадуктам i параджэннем, практычна
неаддзялiмыя ад яе.

Два стагоддзi таму выдатны вучоны I. П. Фiлевiч трапна назваў тапанiмiю “мовай
зямлi”. “Мова зямлi, – пiсаў ён, – значыць для нас больш, чым творы старажытных
i сярэднявечных аўтараў, больш, чым сведчыць пра сваю гiсторыю сам народ. . .
Яна не паддаецца фальсiфiкацыi. Тут нiчога не прыдумаеш, нiчога не перайначыш.
Мiнулыя эпохi, знiклыя народы i культуры даверылi «мове зямлi» берагчы памяць
пра сябе. I яна свята i сумленна зберагла i пранесла яе праз вялiкiя перасяленнi,
праз вякi эвалюцый i трансфармацый, праз зрушэннi i перавароты”.

З гiсторыi вывучэння беларускай тапанiмiкi

Нягледзячы на значныя дасягненнi беларускай анамастыкi, на наяўнасць пэўнай
колькасцi прац па беларускай тапанiмii, яшчэ застаецца шмат нявырашаных
праблем, i ў першую чаргу не сабраны, не зафiксаваны i не атрымаў належнай
апрацоўкi багаты тапанiмiчны матэрыял. Неабходнасць у зборы, навуковай
апрацоўцы, класiфiкацыi, лiнгвааналiзе беларускай тапанiмii прадыктаваная
патрэбамi часу, тымi тэарэтычнымi i прыкладнымi задачамi, што ставяцца перад
сучаснай навукай. У вывучэннi, унармаваннi тапонiмаў зацiкаўлена шырокая
моўная практыка: выдавецтвы геаграфiчных i геафiзiчных карт, атласаў, камiсii
па ўпарадкаваннi геаграфiчных напiсанняў. Да таго ж у працэсе функцыянавання
мовы з апелятыўнай лексiкi знiкаюць асобныя словы разам са знiкненнем
адпаведных рэалiй. Таму, вывучаючы анамастыкон пэўнага рэгiёна, становiцца
магчымым рэканструяванне лексiчных сродкаў мiнулага часу i тым самым
прадстаўленне слоўнiкавага фонду беларускай мовы ў яе функцыянаваннi i развiццi.

На сучасным этапе беларуская анамастычная навука прадстаўлена, хаця
i нераўнамерна, даследаваннямi па ўсiх яе асноўных раздзелах. Найлепш

распрацавана айканiмiя Беларусi, адметныя рысы, асаблiвасцi развiцця якой
асвятляюцца ў манаграфiях, дысертацыйных працах, шматлiкiх навуковых
артыкулах. Актыўны ўдзел у айканiмiчных даследаваннях прымаюць беларускiя
лiнгвiсты, этнографы, географы.

Беларуская тапанiмiя i вытворная ад яе лексiка ўсё яшчэ застаюцца
маладаследаванымi. Асноўная прычына гэтага – цяжкасцi, звязаныя са
зборам тапанiмiчнага матэрыялу менавiта на месцы яго бытавання i па
старажытнабеларускiх пiсьмовых крынiцах. А без iх улiку нельга правесцi
ўнармаванне тапонiмаў i вытворных ад iх.

Цiкавасць да назваў геаграфiчных аб’ектаў у чалавека з’явiлася даўно, аднак
навуковы падыход да iх вывучэння ў свеце ўзнiк параўнальна нядаўна – толькi ў
другой палове XVIII стагоддзя.

Багатая i разнастайная тапанiмiя Беларусi здаўна прыцягвала ўвагу айчынных i
замежных вучоных. У гiстарыяграфii, звязанай з вывучэннем беларускай тапанiмii,
вылучаецца тры асноўныя этапы: 30–40-я гады ХIХ стагоддзя, канец ХIХ – пачатак
ХХ стагоддзя, 60-я гады ХХ стагоддзя – пачатак ХХI стагоддзя.

Навуковы перыяд тапанiмiкi, як i анамастыкi ўвогуле, на Беларусi пачаўся
прыкладна ў 30–40 гады ХIХ стагоддзя i на пачатковым этапе меў фрагментарны
характар. З’явiлiся першыя спробы вывучэння беларускага анамастычнага
матэрыялу. Першыя спробы даследавання анамастычнай лексiкi былi далёкiя ад
лiнгвiстыкi. Публiкацыi на гэтую тэму ўяўлялi сабой спадарожныя нататкi, эцюды
ў працах па гiсторыi, геаграфii, этнаграфii, у якiх рабiлася спроба растлумачыць
паходжанне асобных назваў населеных пунктаў цi гiдрааб’ектаў. Так, напрыклад,
гэта спробы растлумачыць паходжанне назвы Беларусь, паасобных назваў гарадоў
Беларусi: Магiлёва, Мiнска, Гродна, Гомеля, Вiцебска, Брэста. Па сваiм змесце i
метадах гэта не былi навуковыя даследаваннi, i ў большасцi выпадкаў яны мелi
папулярызатарскае значэнне. Як правiла, мэта такiх прац – пралiць святло на
нейкую iншую праблему.

Аднак ужо ў канцы ХIХ стагоддзя (90-я гады) пачынае фармiравацца навуковы
лiнгвiстычны падыход пры даследаваннi беларускай онiмнай лексiкi. З’яўляюцца
спецыяльныя працы, у якiх навукоўцы спрабавалi перайсцi ад разгляду адзiнкавых
тапанiмiчных фактаў да вывучэння агульных заканамернасцей беларускай тапанiмii.

Пачатак быў пакладзены працай А. А. Качубiнскага “Территория
доисторической Литвы” (1897), у якой аўтар даследуе масавы гiдранiмiчны
матэрыял (назвы рэк i азёр на тэрыторыi былой Мiнскай губернi). На аснове аналiзу
тапонiмаў аўтар устанавiў балцкае паходжанне часткi водных найменняў адзначанай
тэрыторыi. I хаця дадзеныя гiдранiмii былi скарыстаны А. А. Качубiнскiм для
высвятлення межаў рассялення лiтоўскiх плямёнаў у дагiстарычную эпоху, на
яго этымалогiю назваў гiдрааб’ектаў пазней спасылалiся многiя даследчыкi. У
гэтым жа годзе з’яўляецца “Этимология местных названий Витебской губернии”
Ю. Ю. Трусмана. Навуковец займаецца высвятленнем паходжання, моўнай
прыналежнасцi гiдронiмаў i айконiмаў. Усяго падвергнута аналiзу больш за 7600
тапонiмаў паўночна-ўсходняй часткi Беларусi. На жаль, многiя этымалогii аўтара
аказалiся недасканалымi.

Вывучэнне беларускага анамастычнага матэрыялу на пачатку ХХ стагоддзя
звязана з iмёнамi Я. Ф. Карскага, А. I. Сабалеўскага, А. А. Шахматава,
Г. А. Iльiнскага. У артыкуле “Да пытання аб паходжаннi назваў вёсак, мястэчак,
гарадоў Беларусi” (1926) З. Я. Тараноўскi ўпершыню скарыстоўвае групавы
аналiз беларускiх айконiмаў, выдзяляе агульны для iх структурны тапафармант.
Польскiя вучоныя (М. Карась, Г. Сафарэвiчава, Я. Сафарэвiч) пры вызначэннi
словаўтваральных тыпаў мiкратапонiмаў шырока выкарыстоўвалi i тапанiмiю
памежнай Беларусi.

Сiстэматычнае i рознабаковае вывучэнне беларускага тапанiмiчнага матэрыялу
пачалося толькi ў 60–70 гады ХХ стагоддзя, калi ў нашай краiне склаўся прафесiйны
тапанiмiчны калектыў.

Значна актывiзавалiся тапанiмiчныя даследаваннi ў 60-я гады, асаблiва пасля
першай Усебеларускай канферэнцыi па тапанiмiцы СССР, якая адбылася 2 лютага
1965 года ў Ленiнградзе i паслужыла стымулам для разгортвання тапанiмiчных
даследаванняў ва ўсiх рэспублiках былога Савецкага Саюза. Беларускiя даследчыкi,
сярод якiх найбольш плённа працуюць у гэтыя гады Я. М. Адамовiч, Л. А. Акаловiч,
М. В. Бiрыла, М. Я. Грынблат, В. А. Жучкевiч, М. М. Карсакова, А. М. Катонава,
В. П. Лемцюгова, А. М. Прышчэпчык, П. П. Шуба, I. Я. Яшкiн, перавагу аддавалi
вывучэнню айканiмiчнага i гiдранiмiчнага матэрыялу.

У 70-я гады колькасць тапанiмiчных даследаванняў у рэспублiцы значна
павялiчылася. За дзесяць гадоў было апублiкавана каля 100 артыкулаў, шэраг
манаграфiй i слоўнiкаў. Як i раней, галоўнымi накiрункамi тапанiмiчных пошукаў
застаюцца айканiмiя, гiдранiмiя, мiкратапанiмiя.

У 80–90-я гады ХХ стагоддзя больш актыўна пачалi займацца вывучэннем
тапанiмii ў Мiнску, Гомелi, Вiцебску, Мазыры. У гэтыя гады аналiзу рэгiянальнай
тапанiмii, у прыватнасцi гiдронiмаў, урбанонiмаў Гомеля i Палесся ў цэлым,
прысвечаны асобныя публiкацыi В. А. Гулiцкай, мiкратапанiмii Мазырскага
Палесся – артыкулы i кандыдацкая дысертацыя А. А. Iвановай, мiкратапанiмii
Брэстчыны – публiкацыi Ф. Д. Клiмчука, В. М. Емельяновiч, айканiмii Беларускага
Падзвiння – публiкацыi Л. М. Грыгор’евай. З’яўляюцца манаграфiчныя навуковыя
даследаваннi i навукова-папулярныя выданнi. Гэта ў першую чаргу працы
мовазнаўцаў А. Ф. Рогалева, Г. М. Мезенка, В. В. Шура, гiсторыка Л. М. Лыча.

У 90-я гады ХХ стагоддзя – першае дзесяцiгоддзе ХХI стагоддзя абаронены
доктарскiя i кандыдацкiя дысертацыi, прысвечаныя аналiзу ўрбананiмii Беларусi
(Г. М. Мезенка), этнiчных i геаграфiчных назваў краiны (А. Ф. Рогалеў), уласных
iмёнаў у мастацкiм тэксце (В. В. Шур, I. М. Петрачкова, Г. М. Дзеравяга), назваў
паселiшчаў Гродзеншчыны (С. А. Янушкевiч), праблем узаемадзеяння гiдронiмаў i
айконiмаў Пабужжа (Н. Р. Смаль), узаемадзеяння культурнай i моўнай семантыкi
ў плане зместу ўласнага iмя (I. Э. Ратнiкава), структурна-семантычных асаблiвасцей

адтапанiмных дэрыватаў на тэрыторыi Беларусi (Т. М. Шчур, З. М. Заiка,
У. М. Генкiн, Л. П. Кобзева) i iнш.

Пэўным вынiкам даследаванняў i асновай далейшага развiцця тапанiмiкi i
анамастыкi ўвогуле стала лексiкаграфiчная праца з тапонiмамi: павялiчылася
колькасць слоўнiкаў, пашырылася сфера ахопу матэрыялу. Так, у 2000 годзе
з’яўляецца “Анамастычны слоўнiк Магiлёўшчыны” (аўтары В. I. Рагаўцоў i
С. Я. Кечык); у 2001 годзе “Слоўнiк тапонiмаў i адтапанiмiчных дэрыватаў у
арэале заходнепалескiх гаворак” (аўтар З. М. Заiка); у 2003 годзе выходзяць з
друку тры слоўнiкi – два па айканiмii Гомельшчыны (“Айканiмiя Гомельшчыны”
Н. А. Багамольнiкавай i А. А. Станкевiч i “Родныя назвы: Тапанiмiчны слоўнiк
Веткаўскага раёна Гомельскай вобласцi” А. Ф. Рогалева). 2004 год стаў годам
выдання “Слоўнiка мiкратапонiмаў Магiлёўшчыны” (складальнiкi С. В. Клiмуць,
В. I. Рагаўцоў, С. У. Шакура); 2005 год – “Слоўнiка адтапанiмных дэрыватаў
Вiцебшчыны” У. М. Генкiна, у гэтым жа годзе перавыдадзены “Слоўнiк беларускiх
мясцовых геаграфiчных тэрмiнаў: Тапаграфiя. Гiдралогiя” I. Я. Яшкiна; 2008 год –
слоўнiка назваў вулiц Вiцебшчыны. У 2013 годзе друкуюцца “Слоўнiк назваў
перайменаваных паселiшчаў Беларусi” А. В. Кавалёвай i “Тапанiмiчны слоўнiк
Лагойскага раёна Мiнскай вобласцi (назвы населеных пунктаў)” А. Ф. Рогалева.
У 2012 годзе з’яўляецца манаграфiя С. У. Шахоўскай “Беларуская анамастычная
лексiкаграфiя: фармiраванне, сучасны стан, вектары развiцця”, якая ўяўляе сабой
аналiз беларускiх тапанiмiчных i антрапанiмiчных слоўнiкаў розных тыпаў.

Сярод галоўных прыкмет развiцця тапанiмiкi на пачатку ХХI стагоддзя
неабходна назваць: пошук новых даследчых аспектаў; асваенне “белых плям”
тапанiмiчнай прасторы; распрацоўку агульных пытанняў тэорыi тапонiма;
паглыбленае вывучэнне класiчных яе раздзелаў.

Адным з новых аспектаў, якi актыўна распрацоўваецца апошнiм часам,
з’яўляецца лiнгвакультуралагiчны. Мова як люстэрка народнай культуры, як
крынiца гiсторыi народа i яго духу даўно ўспрымалася i выкарыстоўвалася

прадстаўнiкамi розных навук. Склаўшыся на мяжы ХХ i ХХI стагоддзяў,
лiнгвакультуралогiя якраз i мае на мэце разгляд анамастычнага, i ў тым лiку
тапанiмнага, матэрыялу ў аспекце ўзаемадзеяння мовы i культуры: у тапанiмнай
карцiне свету ўвасабляецца характар культуры кожнага этнасу i кожнага чалавека.
Актуальнасць такiх даследаванняў абумоўлiваецца, па-першае, патрабаваннямi
развiцця сучаснай тапанiмiкi, якая назапасiла багаты матэрыял, якi мае патрэбу
ва ўсебаковым вывучэннi яго з антрапацэнтрычных пазiцый; па-другое, важнасцю
захоўвання культурнай спадчыны народа, якая замацавана ў назвах паселiшчаў,
колькасць якiх у апошнiя дзесяцiгоддзi скарачаецца; па-трэцяе, неабходнасцю
апiсання спецыфiкi тапанiмiкону як асобнага фрагмента моўнай карцiны свету; па-
чацвёртае, практычнымi патрэбамi адукацыi.

Так, у серыi артыкулаў Ю. А. Гурскай 2000 года разгледжаны онiм
Мiнск у якасцi аднаго з ключавых канцэптаў беларускай мовы i культуры
ХХ стагоддзя. У. М. Генкiн апiсвае айконiмы вiцебска-смаленскага памежжа
як лiнгвакультуралагiчную з’яву (2009). Узаемаадносiны кодаў культуры i
ўрбананiмii, своеасаблiвасць айконiмаў Беларусi, суадносных з катэгорыяй
святасцi, высвятляе ў шэрагу артыкулаў Г. М. Мезенка (2011–2013). Асаблiвасцi
аб’ектывацыi антрапаморфнага, духоўнага, ландшафтнага, эмацыянальна-
характаралагiчнага, тапаморфнага, фларыстычнага кодаў у вiканiмii Беларусi,
кампаненты культуры адантрапанiмных унутрысельскiх назваў Беларускага
Паазер’я вывучаны М. Л. Дарафеенка (2014). У даследаваннi Т. Ю. Васiльевай
структураваны ментальны вобраз месца пасялення на матэрыяле назваў населеных
пунктаў Беларускага Паазер’я; вылучаны семантычныя палi айконiмаў, што
адлюстроўваюць асноўныя спосабы ўспрымання месца пасялення носьбiтамi
тапонiмаў; вызначаны аб’ём семантычных палёў; комплекс кодаў культуры,
рэалiзацыi якiх служыць айканiмiя Беларускага Паазер’я (2011–2016).

Лiнгвакультуралагiчны аспект даследаванняў даволi цесна звязаны
з этналiнгвiстычным, якi таксама скiраваны на вывучэнне ўзаемасувязi мовы

i нацыянальнай культуры. Пры гэтым цэнтральнымi для этналiнгвiстыкi
з’яўляюцца наступныя дзве цесна звязаныя праблемы – кагнiтыўная (якiм
чынам, з дапамогай якiх сродкаў i ў якой форме знаходзяць адлюстраванне
культурныя (бытавыя, рэлiгiйныя, сацыяльныя i iнш.) уяўленнi народа, якi
гаворыць на гэтай мове, аб навакольным асяроддзi i аб месцы чалавека ў гэтым
свеце) i камунiкатыўная (якiя формы i сродкi зносiн, у першую чаргу моўных
зносiн, з’яўляюцца спецыфiчнымi для пэўнай этнiчнай або сацыяльнай групы).
Распрацоўка этналiнгвiстычнай праблематыкi ў беларускай тапанiмiцы толькi
пачынаецца. Адной з першых работ манаграфiчнага плана стала даследаванне
Т. М. Алiферчык “Тапанiмiя Заходняга Палесся: этналiнгвiстычны аспект”, у якiм
аўтар апрацаваў больш за 1000 айконiмаў i мiкратапонiмаў, што ў найбольшай
ступенi адлюстравалi асаблiвасцi ўспрыняцця чалавекам навакольнага асяроддзя i
выявiлi тыя асаблiвасцi i заканамернасцi, якiя пакладзены ў аснову старажытнага
светабачання. З дапамогай семантыка-матывацыйнага аналiзу i неабходнай
этналiнгвiстычнай iнтэрпрэтацыi онiмаў даследчыца ўстанавiла матывавальныя
асновы i рэканструявала матывацыйныя адносiны апелятываў i тапонiмаў, выявiла
базавыя заканамернасцi семантычнай арганiзацыi заходнепалескага тапанiмiкону,
вызначыла асноўныя прынцыпы тапанiмнай намiнацыi, а г. зн. рэканструявала
ландшафтную мадэль тапанiмiчнай прасторы Заходняга Палесся. Адзначаючы
перспектыўнасць падобных даследаванняў, Т. М. Алiферчык пераканана, што яны
дазволяць правесцi супастаўляльны аналiз i вылучэнне прыярытэтных аб’ектаў у
ландшафтнай тапанiмiчнай мадэлi прасторы розных беларускiх тэрыторый.

Калi гаварыць пра асваенне “белых плям” тапанiмiчнай прасторы, тых
разрадаў тапонiмаў, якiя раней не траплялi ў поле зроку тапанiмiстаў,
то можна выдзялiць артыкулы А. I. Копача, якi праводзiць даследаванне
беларускiх гелонiмаў. Распрацоўваецца i тэорыя вiканiмii Беларусi. У прыватнасцi,
М. Л. Дарафеенка ў розных (намiнацыйным, лiнгвакультуралагiчным, структурна-
семантычным) аспектах прааналiзавала вiканiмiю Беларусi. Хартэнсiёнiм як вiд

тапонiма, яго статус, тыпы i мадэлi, асаблiвасцi функцыянавання даследавала
Г. М. Мезенка. Вывучэнню адонiмных адзiнак, што функцыянуюць на тэрыторыi
Брэсцкай, Вiцебскай i Гомельскай абласцей, прысвечаны даследаваннi З. М. Заiкi,
У. М. Генкiна, З. У. Шведавай.

Яшчэ адной важнай прыкметай развiцця тапанiмiкi на пачатку ХХI стагоддзя
з’яўляецца паглыбленае вывучэнне класiчных яе раздзелаў i аспектаў. Актыўна
распрацоўваўся гiсторыка-этымалагiчны аспект даследавання гiдранiмii i айканiмii
(работы Р. М. Казловай i яе вучняў; Н. А. Багамольнiкава, А. В. Грамыка,
I. А. Гапоненка, I. Л. Капылоў, А. Ф. Рогалеў).

Пачатак XXI стагоддзя азнаменаваны паглыбленым вывучэннем рэгiянальнай
праблематыкi. З усiх рэгiёнаў Беларусi найбольш распрацаванымi ў тапанiмiчных
адносiнах аказалiся Вiцебскi (В. А. Барысевiч, Т. Ю. Васiльева, У. М. Генкiн,
М. Л. Дарафеенка, Г. М. Дзеравяга, I. Я. Кураш, Г. М. Мезенка, К. А. Сасноўская,
Т. I. Сiнкевiч), Гомельскi (Н. А. Багамольнiкава, Т. М. Багаедава, С. М. Байкова,
А. А. Iванова, А. В. Кавалёва, Р. М. Казлова, З. У. Шведава), Мiнскi (Ю. А. Гурская,
А. I. Копач, В. П. Лемцюгова, I. Л. Капылоў, А. У. Кiслiцына, Н. А. Радзiваноўская,
С. У. Шахоўская) i Брэсцкi (У. У. Барысюк, Л. А. Гадуйка, В. М. Емельяновiч,
З. М. Заiка, С. С. Клундук, Л. В. Леванцэвiч, В. Б. Пераход, Н. Р. Якубук),
часткова Гродзенскi (В. Т. Валюк, С. А. Янушкевiч) i Магiлёўскi (С. В. Клiмуць,
В. I. Рагаўцоў, С. У. Шакура, А. М. Шубадзёрава).

Такiм чынам, стан сучаснай беларускай тапанiмiкi характарызуецца
разнастайнасцю падыходаў да аналiзу розных разрадаў тапонiмаў. Найбольш
актыўна ў першае дзесяцiгоддзе ХХI стагоддзя беларускiя даследчыкi працавалi
ў гiсторыка-этымалагiчным, лiнгвакультуралагiчным, этналiнгвiстычным,
супастаўляльным i нарматыўным аспектах.

На сучасным этапе беларуская анамастычная навука прадстаўлена, хаця i
не раўнамерна, даследаваннямi па ўсiх яе асноўных раздзелах. Тапанiмiкай
назапашаны багаты матэрыял, якi можна выкарыстоўваць пры вывучэннi розных
дысцыплiн у вышэйшых навучальных установах i школе.

Даследаванне анамастыкону Брэстчыны

Вывучэнне асаблiвасцей мовы гаворак Брэсцка-Пiнскага Палесся пачалося
яшчэ ў ХIХ стагоддзi i працягваецца па сённяшнi дзень. Даследаванне
вядзецца па розных напрамках – ад слоўнiкавых падборак да тэарэтычнага
асэнсавання моўных з’яў. У асноўным гэта асобныя артыкулы па пэўных галiнах
мовазнаўства. Большасць артыкулаў змяшчае матэрыял па анамастыцы, лексiцы,
фанетыцы. У нешматлiкiх артыкулах закранаюцца пытаннi дыялектнай марфалогii,
этналiнгвiстыкi. Апублiкаваны лiнгвагеаграфiчныя рэгiянальныя атласы гаворак
Бярозаўскага, Iвацэвiцкага i Пружанскага раёнаў. У апошнiм дзесяцiгоддзi
ХХ стагоддзя – на пачатку ХХI стагоддзя пачалi з’яўляцца артыкулы па дыялектнай
фразеалогii. Збiранне, навуковае апiсанне i публiкацыя тапанiмiчнага матэрыялу
былi i застаюцца вельмi важнымi пры даследаваннi анамастыкi. Агляд прац
па народнай анамастыцы Брэсцка-Пiнскага Палесся праведзены на пачатку
ХХ стагоддзя ў артыкуле “Крынiцазнаўства даследаванняў анамастыкi мовы
Брэсцка-Пiнскага Палесся” Л. В. Леванцэвiч.

У ХIХ стагоддзi зборам тапанiмiчнага матэрыялу на Беларусi, у тым лiку на
Палессi, займаўся этнограф, географ, археолаг, фалькларыст, тапанiмiст З. Даленга-
Хадакоўскi (1784–1825). Ён лiчыў, што неабходна дакладна пiсьмова перадаваць
назвы так, як iх вымаўляюць карэнныя жыхары. Прапанаваў заняцца зборам
геаграфiчных назваў (урочышчаў, малых i вялiкiх рэк, гарадоў i паселiшчаў). Ён
склаў карту назваў вядомых яму гарадзiшчаў i старажытных урочышчаў. Асаблiвую
ўвагу звяртаў на назвы населеных пунктаў, якiя паходзяць ад найменняў язычнiцкiх
бостваў. Даказваў паходжанне i старажытную глыбiню некаторых гарадоў i рэк
ад назвы язычнiцкiх бостваў Лада, Лель. Адзначыў асаблiвасцi распаўсюджання
гiдронiмаў i тапонiмаў з назвай Дунай (“Материалы к «Сравнительному словарю
географических названий славянских городищ»”, 1820–1823).

У пасляваенны перыяд у сваiх працах В. А. Жучкевiч, разглядаючы пытаннi
тапанiмii Беларусi, прыводзiць i матэрыялы з Брэстчыны.

Лексiка-семантычны склад i структура ўласных асабовых iмён апелятыўнага
паходжання заходняй часткi Палесся ў гiстарычным плане на зрэзе ХIV–
ХVIII стагоддзяў прааналiзаваны ў манаграфii А. К. Усцiновiч “Антрапанiмiя
Гродзеншчыны i Брэстчыны” (1975). Аднак сучасны пласт антрапонiмаў Палесся
яшчэ не стаў аб’ектам комплекснага даследавання.

Слоўнiк “Мiкратапанiмiя Беларусi” (1974) уключае матэрыялы з Гродзеншчыны,
Брэстчыны i Мiншчыны. Загаловачнае слова суправаджаецца граматычнымi
паметамi, указваецца значэнне мiкратапонiма (лес, балота, поле).

Значнае месца ў беларускай тапанiмii займае праца Я. Н. Рапановiча “Слоўнiк
назваў населеных пунктаў Брэсцкай вобласцi” (1982). Слоўнiк ахоплiвае назвы
ўсiх населеных пунктаў Брэстчыны. Разглядаюцца таксама ўласныя назвы знiклых
вёсак, далучаных да гарадоў, i пасёлкаў, перайменаваных, сселеных, знiшчаных у
гады вайны.

У 2010 годзе выйшла новая праца такога тыпу – “Назвы населеных пунктаў
Рэспублiкi Беларусь: Брэсцкая вобласць”. Сярод аўтараў i выкладчыкi Брэсцкага
дзяржаўнага ўнiверсiтэта (В. М. Емельяновiч, З. М. Заiка, Н. Р. Якубук). У
выданнi айконiмы падаюцца на беларускай мове кiрылiцай i лацiнкай, а таксама на
рускай мове. Беларускамоўная частка даведнiка ўключае нарматыўныя найменнi з
нацiскам, граматычнымi паметамi i парадыгмамi скланення, варыянты рэестравых
найменняў, а таксама зазначаны страчаныя айконiмы.

Асобныя звесткi пра тапанiмiю Брэстчыны можна знайсцi ў кнiгах I. Я. Яшкiна,
В. В. Шура, В. П. Лемцюговай, А. М. Мезенка, М. Л. Лыча, А. Ф. Рогалева,
М. В. Бiрылы i iнш.

Агульны аналiз вывучэння анамастычнай лексiкi Палесся робiць В. В. Шур у
артыкуле “Да праблемы вывучэння анамастычнай лексiкi Палесся”. Адзначаецца,
што недастаткова вывучаны антрапанiмiчны матэрыял гаворак Палесся. У
перспектыве актуальнымi могуць стаць працы, прысвечаныя ўзнiкненню,
паходжанню i словаўтварэнню iмёнаў, прозвiшчаў i мянушак жыхароў Палесся. Не

сталi аб’ектам даследавання палескiя касмонiмы, не даследуюцца ўласныя назвы
(мянушкi) кароў, валоў, коней, сабак.

Вывучэнню анамастыкi Брэстчыны прысвечаны тры кандыдацкiя дысертацыi.
В. М. Емельяновiч у сваёй працы даследавала мiкратапонiмы (“Микротопонимия
северо-западной части Брестской области”). Дысертацыя Н. Р. Смаль прысвечана
тэарэтычнаму вывучэнню айконiмаў i гiдронiмаў Брэстчыны (“Айканiмiя i
гiдранiмiя Пабужжа. Праблемы ўзаемадзеяння”). Айканiмiя i мiкратапанiмiя
беларускай часткi Заходняга Палесся паслужыла аб’ектам даследавання
Т. М. Алiферчык (“Тапанiмiя Заходняга Палесся ў этналiнгвiстычным аспекце”).
Тапанiмiчная прастора Брэсцкай вобласцi i надалей засталася навуковым
зацiкаўленнем гэтых мовазнаўцаў.

На сённяшнi дзень найбольш даследаванай з’яўляецца айканiмiя Брэстчыны.
Айканiмiкон Баранавiцкага, Жабiнкаўскага (разам з В. М. Андрасюк),
Камянецкага, Кобрынскага, Лунiнецкага, Маларыцкага, Пiнскага, Столiнскага
(разам з С. С. Клундук) раёнаў вывучаўся i вывучаецца Н. Р. Якубук, а
Пружанскага i Брэсцкага даследавала В. М. Емельяновiч. У публiкацыях даецца
лексiка-семантычная характарыстыка айконiмаўтваральных асноў, тых лексiчных
рэсурсаў, якiя паслужылi матывавальнай базай для фармiравання ўласных
назваў паселiшчаў названых раёнаў. Аўтарамi адзначаецца, што айконiмы любой
тэрыторыi ў абсалютнай сваёй большасцi iндывiдуальныя i непаўторныя, што
асаблiва праяўляецца ў iх семантыцы, аднак у кожным з рэгiёнаў можна вылучыць
наступныя лексiка-семантычныя групы: айконiмы апелятыўнага паходжання,
айконiмы антрапанiмiчнага паходжання, адтапанiмiчныя айконiмы.

Афiцыйныя назвы населеных пунктаў Кобрынскага раёна i iх мясцовыя
тапанiмiчныя варыянты разглядаюцца ў артыкулах С. А. Сянкевiч i В. I. Сянкевiч.
Лiнгвакраязнаўчы змест язычнiцкай (культавай) айканiмii Палесся выяўлены
Л. В. Леванцэвiч. М. М. Аляхновiчам i Л. В. Леванцэвiч распрацаваны
тапанiмiчныя карты Брэстчыны: закартаграфаваны тапонiмы з кампанентамi,
што характарызуюць прыродна-геаграфiчныя асаблiвасцi мясцовасцi i велiчыню

пасяленняў, якiя звязаны з язычнiцкiмi боствамi i якiя паходзяць ад этнонiмаў.
В. У. Мiцкевiч даследаваў айканiмiю Пiнскага павета XVI стагоддзя. Выдадзеныя
слоўнiкi па айканiмii Столiншчыны (аўтар З. М. Заiка) i Бярозаўшчыны (аўтар
Г. М. Пыж’янава).

Мала даследаванай пакуль застаецца айканiмiя Ганцавiцкага, Драгiчынскага,
Iванаўскага, Iвацэвiцкага, Ляхавiцкага раёнаў.

Першая манаграфiя па тапанiмiцы Брэстчыны падрыхтавана Т. М. Алiферчык
(Тапанiмiя Заходняга Палесся: этналiнгвiстычны аспект. Мiнск, 2013). У
працы выяўлена культурна маркiраваная iнфармацыя ў заходнепалескай
тапанiмii; праведзена вывучэнне тапанiмii ў межах карэляцыi мова : духоўная
культура народа, зроблена спроба высветлiць матывацыю тапонiмаў i
вызначыць прасторавыя параметры – лакалiзацыю i канфiгурацыю аб’ектаў у
прасторы. У даследаваннi ўпершыню аналiзуюцца заходнепалескiя айконiмы
i мiкратапонiмы ў этналiнгвiстычным асвятленнi. Аўтарам праведзены аналiз
айконiмаў i мiкратапонiмаў з культурнай iнфармацыяй, вызначаны iх матывацыя
i матывавальная аснова, прааналiзаваны вiды рэпрэзентацыi семантычных апазiцый
свой-чужы i верх-нiз у тапанiмii, выяўлены асаблiвасцi арганiзацыi прасторавых
адносiн па вертыкалi.

Гiдранiмiя Пабужжа вывучаецца Н. Р. Якубук у структурна-словаўтваральных
i лексiка-семантычных адносiнах. Выяўлена, што абсалютная большасць
афiксальных айконiмаў адзначанага рэгiёна ўтворана пры дапамозе суфiксаў. У
адпаведнасцi са значэннем утваральнай асновы вылучаецца дзве асноўныя лексiка-
семантычныя групы гiдронiмаў – апелятыўнага i анамастычнага паходжання.
Структурна-семантычную характарыстыку гiдронiмаў Бярозаўскага раёна падае
Л. В. Леванцэвiч. Аналiзуецца этымалогiя азёраў i рэк рэгiёна.

Вывучэнню мiкратапанiмii Брэстчыны прысвечаны артыкулы В. М. Емельяновiч
i Н. Р. Якубук. Та,к В. М. Емельяновiч аналiзуюцца асноўныя словаўтваральныя
тыпы мiкратапонiмаў, структурныя тыпы мiкратапонiмаў-назоўнiкаў,
мiкратапонiмы ў форме прыметнiка. Даследуюцца асаблiвасцi ўтварэння

мiкратапонiмаў адантрапанiмiчнага i адапелятыўнага паходжання (ад геаграфiчных
тэрмiнаў i ад земляробчай лексiкi); асаблiвасцi ўтварэння мiкратапонiмаў
паўночна-заходняй часткi Брэстчыны ў параўнаннi з мiкратапанiмiяй iншых
тэрыторый. Н. Р. Якубук займаецца вывучэннем семантычных i структурных
адметнасцей мiкратапанiмii Пабужжа. Артыкулы па мiкратапанiмii апублiкаваны
Л. В. Леванцэвiч, М. Р. Гарбачыкам, Н. I. Васiлюк, З. М. Заiкай, Н. I. Кацюрубай,
М. А. Дарошка, Н. Мiснiк. Назвы ўрочышчаў асобных вёсак Брэстчыны даследавалi
С. С. Клундук, Т. А. Кiсель, В. Б. Пераход, Н. Р. Якубук.

Адзiнкавыя артыкулы прысвечаны структурным i семантычным асаблiвасцям
урбананiмii Брэста (Л. А. Гадуйка, Н. П. Галiмава, Н. Р. Якубук), Баранавiч
(Н. Р. Якубук), Пiнска (Л. А. Гадуйка, М. Фамелец). Як частку анамастычнай
прасторы горада i як рэпрэзентанты кодаў культуры эргаўрбонiмы г. Брэста
вывучаюць Л. А. Гадуйка i В. А. Караба.

Тапанiмiя Брэстчыны даследавалася ў межах выканання заданняў Дзяржаўнай
праграмы навуковых даследаванняў на 2016–2020 гады. Фiнансуемыя навукова-
даследчыя працы выконвалiся выкладчыкамi Брэсцкага дзяржаўнага ўнiверсiтэта
iмя А. С. Пушкiна”: “Ономастикон Брестчины: прагматонимия и эргонимия”
(навуковы кiраўнiк В. Б. Пераход), “Лiнгвiстычнае краязнаўства Брэстчыны:
узаемадзеянне мовы i культуры” (навуковы кiраўнiк Л. В. Леванцэвiч). Падчас
працы над гадавым этапам “Анамастычная лексiка: нацыянальна-культурны
кампанент” (2017) праводзiўся збор i аналiз мiкратапонiмаў, якiя захоўваюць
нацыянальна-культурную семантыку.

Заслугоўваюць таксама ўвагi i серыi кнiг “Памяць”, “Гарады i вёскi Беларусi”, у
якiх падаюцца энцыклапедычныя звесткi пра населеныя пункты Брэсцкай вобласцi.

Як вынiкае з прааналiзаванага матэрыялу, больш поўна вывучана ў структурна-
семантычным плане айканiмiя (Брэсцкi, Баранавiцкi, Кобрынскi, Лунiнецкi,
Пiнскi, Столiнскi i Пружанскi раёны) i гiдранiмiя Брэстчыны. Даследаванне
мiкратапонiмаў – гэта толькi або слоўнiкавыя падборкi па пэўных населеных
пунктах цi рэгiёнах, або асобныя артыкулы.

Дасягненнi ў вывучэннi беларускай айканiмii

Трэба адзначыць, што найлепш распрацавана айканiмiя Беларусi, адметныя
рысы, асаблiвасцi развiцця якой асвятляюцца ў манаграфiях, дысертацыйных
працах i шматлiкiх навуковых артыкулах. Актыўны ўдзел у айканiмiчных
даследаваннях прымаюць беларускiя лiнгвiсты, этнографы, географы. Першым,
хто звярнуўся да тапанiмiчнай тэматыкi, быў географ В. А. Жучкевiч. У яго
кнiгах (“Топонимика Белоруссии”, “Краткий топонимический словарь Белоруссии”) i
артыкулах разглядаюцца як чыста айканiмiчныя (семантыка айконiмаўтваральных
асноў, геаграфiя асноўных беларускiх айканiмiчных тыпаў), так i агульныя пытаннi
тапанiмiкi.

Пытынням, звязаным з геаграфiяй i лакалiзацыяй асобных словаўтваральных
тыпаў беларускiх айконiмаў, прысвяцiў некалькi артыкулаў В. А. Нiканаў.

Лiнгвiстычны накiрунак у беларускай тапанiмiцы прадстаўлены працамi
В. П. Лемцюговай, Л. М. Грыгор’евай, М. В. Бiрылы, Я. М. Адамовiча,
якiя аддаюць перавагу рэгiянальнаму метаду даследавання. Найхутчэй такi
накiрунак быў прадыктаваны практычнымi патрэбамi беларускай анамастыкi, i
ў першую чаргу адсутнасцю надзейных i поўных спiсаў, даведнiкаў па айканiмii
Беларусi. Рэгiянальны метад жа мае на мэце франтальны збор айканiмiчнага
матэрыялу ў межах пэўных абласцей непасрэдна на месцы яго бытавання. Гэта
дазваляе зафiксаваць усе назвы i iх варыянты, вызначыць правiльнае вымаўленне,
устанавiць лакалiзацыю найменняў у адпаведнасцi з сучасным адмiнiстрацыйна-
тэрытарыяльным падзелам, даць лексiка-семантычную характырыстыку тапонiмаў.

Аналiз айконiмаў вядзецца пераважна ў двух аспектах – лексiка-семантычным i
структурна-граматычным. Менавiта ў такiм ключы даследавана айканiмiя Мiнскай
(В. П. Лемцюгова), Вiцебскай (Л. М. Грыгор’ева), Гомельскай (Э. К. Бiрыла)
абласцей.

Так, працы В. П. Лемцюговай прысвечаны аналiзу айканiмii цэнтральных
раёнаў Беларусi. У манаграфii “Беларуская айканiмiя” (1970) В. П. Лемцюгова
ўпершыню праводзiць класiфiкацыю 4000 айконiмаў Мiнскай вобласцi. Назiраннi
i вывады, зробленыя на аснове аналiзу назваў населеных пунктаў Мiншчыны, у
значнай меры адлюстроўваюць спецыфiку станаўлення i фармiравання беларускай
айканiмii ўвогуле. Даследаванню рускай, беларускай i ўкраiнскай айканiмii,
якая паходзiць ад агульных назваў тыпаў паселiшчаў, прысвечана манаграфiя
В. П. Лемцюговай “Восточнославянская ойконимия апеллятивного происхождения”
(1983). У metricconverterProductID2008 г2008 годзе аўтар апублiкавала навукова-
папулярныя эцюды “Тапонiмы распавядаюць”. Кнiга змяшчае каля трох тысяч
эцюдаў пра паходжанне назваў беларускiх паселiшчаў.

Десертацыя Э. К. Бiрылы “Айканiмiя Гомельскай вобласцi” (1974) з’яўляецца
манаграфiчным даследаваннем айканiмiчнага матэрыялу Гомельскай вобласцi.
Аўтарам былi вызначаны асноўныя спосабы словаўтварэння айконiмаў, лексiка-
семантычны склад айконiмаўтваральных асноў, прадуктыўнасць i лакалiзацыя
асноўных айканiмiчных тыпаў.

Л. Н. Грыгор’ева ў дысертацыi “Айканiмiя беларускага Падзвiння” (1978), якая
таксама належыць да лiку рэгiянальных даследаванняў, у ходзе франтальнага
лiнгвааналiзу айканiмiчнага ландшафту беларускага Падзвiння выявiла асаблiвасцi
айканiмii гэтага рэгiёна ў параўнаннi з астатняй тэрыторыяй Беларусi.

Некаторым агульным пытанням тапанiмiкi (узаемадзеянне тапанiмiчных
i антрапанiмiчных асноў, шляхi тапанiмiзацыi словаўтваральных сродкаў)
прысвечаны артыкулы В. М. Бiрылы, П. П. Шубы. У працы “Лiтоўскiя
элементы ў беларускай анамастыцы” (1968) В. М. Бiрыла i А. П. Ванагас
вылучаюць i даследуюць лiтоўскiя словаўтваральныя элементы ў айканiмii
Беларусi. В. М. Бiрыла i В. П. Лемцюгова аналiзуюць дэрывацыйныя сродкi
адантрапанiмiчнай айканiмii ўсходнеславянскiх моў на тэрыторыi былой Расiйскай
iмперыi. У сваiх даследаваннях беларускi этнограф М. Я. Грынблат выкарыстоўвае

анамастычны матэрыял у якасцi дадатковай крынiцы пры вывучэннi гiсторыi i
этнаграфii беларусаў.

Рост цiкавасцi да тапанiмiкi ў 70–90-я гады выражаецца ў тым, што склiкаюцца
канферэнцыi, сiмпозiумы, выдаюцца зборнiкi артыкулаў тапанiмiстаў рэспублiкi.
Так, матэрыялы Першай беларускай тапанiмiчнай канферэнцыi апублiкаваны
ў зборнiку “Пытаннi беларускай тапанiмiкi” (1970), у якiм асвятляюцца
найважнейшыя праблемы, звязаныя з вывучэннем стану i задач тапанiмiкi Беларусi.

Заслугоўвае ўвагi i зборнiк артыкулаў “Беларуская анамастыка”, што выдаваўся
Iнстытутам мовазнаўства Акадэмii навук Беларусi. Выйшла чатыры выпускi гэтага
зборнiка (1977, 1981, 1985, 1993). На яго старонках змяшчаюцца артыкулы, у
якiх даследуюцца ўсе асноўныя класы анамастычнай лексiкi на матэрыяле розных
рэгiёнаў Беларусi.

Трэцi выпуск “Беларускай анамастыкi” (1985) з’явiўся вынiкам творчага
супрацоўнiцтва калектываў Iнстытута мовазнаўства iмя Якуба Коласа АН Беларусi,
Iнстытута славяназнаўства Польскай AH i мовазнаўчых кафедраў Брэсцкага
ўнiверсiтэта (тады iнстытута) па вывучэннi анамастыкi Пабужжа. Шырокае
адлюстраванне ў гэтым зборнiку знайшлi пытаннi айканiмii i мiкратапанiмii тых
рэгiёнаў Брэсцкай вобласцi, якiя мяжуюць з Польшчай.

У 1990-х гадах яшчэ больш актыўна пачалi вывучаць тапанiмiкон у Мiнску,
Гомелi, Вiцебску, Мазыры, Брэсце. З’явiлiся манаграфiчныя навуковыя
даследаваннi i навукова-папулярныя выданнi. Па дадзеных М. В. Бiрылы i
В. П. Лемцюговай, за 1986–1991 гады па пытаннях тапанiмiкi апублiкавана 117
артыкулаў.

У 90-я гады ХХ стагоддзя – першае дзесяцiгоддзе ХХI стагоддзя абаронена
шэраг дысертацый, прысвечаных даследаванню назваў паселiшчаў Гродзеншчыны
(С. А. Янушкевiч), айканiмii беларускiх дзелавых помнiкаў ХV–ХVIII стагоддзяў
(I. Л. Капылоў), праблем узаемадзеяння гiдронiмаў i айконiмаў Пабужжа
(Н. Р. Смаль), структурна-семантычных асаблiвасцей адтапанiмных дэрыватаў

(З. М. Заiка, У. М. Генкiн, З. В. Шведава, Л. П. Кобзева), айконiмаў, суадносных
з назвамi раслiннага свету (Н. А. Радзiваноўская), лексiка-семантычнай
i структурна-граматычнай спецыфiкi беларускай тапанiмii ХVI стагоддзя
(В. У. Мiцкевiч), перайменаванняў у сiстэме назваў населеных пунктаў
Беларусi ў савецкi перыяд (А. В. Кавалёнак), тапанiмii Заходняга Палесся
ў этналiнгвiстычным аспекце (Т. М. Алiферчык), айканiмii Беларускага Паазер’я ў
лiнгвакультуралагiчным аспекце (Т. Ю. Васiльева).

На пачатку ХХI стагоддзя даследаванне найменняў тапанiмiчнага характару
працягваецца. Да гэтага працэсу падключаюцца новыя аўтары, выяўляюцца новыя
аспекты вывучэння.

Найбольш актыўна вывучэннем айканiмii, гiдранiмii i мiкратапанiмii
Пабужжа займаецца Н. Р. Якубук, гiдронiмаў i айконiмаў Гомельшчыны –
Н. А. Багамольнiкава. Гiдранiмiя i мiкратапанiмiя Магiлёўшчыны сталi прадметам
даследаванняў Т. М. Шаруха, I. М. Шаруха, Т. М. Шаршнёвай, Т. В. Ларковiч.
Пытаннi вар’iравання i нормы ў беларускай тапанiмii разглядаюцца ў публiкацыях
З. В. Рубцовай.

Трэба адзначыць дасягненнi i ў галiне айканiмiчнай лексiкаграфii. Значнай
падзеяй у беларускай i славянскай тапалексiкаграфii стала выданне ў 80-х гадах
ХХ стагоддзя слоўнiкаў назваў населеных пунктаў Брэсцкай, Мiнскай, Гродзенскай,
Магiлёўскай i Гомельскай абласцей Я. Н. Рапановiча. Слоўнiкi ахоплiвалi назвы
ўсiх населеных пунктаў адзначаных абласцей. Разглядалiся таксама ўласныя назвы
знiклых вёсак: далучаных да гарадоў i пасёлкаў, перайменаваных, сселеных,
знiшчаных у гады вайны.

У сувязi з вялiкiмi зменамi, што адбылiся ў тапанiмii краiны (знiкненне
пэўнай колькасцi паселiшчаў i iх назваў, вялiкая колькасць перайменаванняў,
састарэласць слоўнiкаў назваў населеных пунктаў, выдадзеных у 1970–1980-х
гадах Я. Н. Рапановiчам), важнай з’явай становiцца выданне нарматыўных
даведнiкаў па ўсiх абласцях краiны “Назвы населеных пунктаў Рэспублiкi Беларусь”.

Падрыхтаваны яны калектывамi аўтараў пад кiраўнiцтвам В. П. Лемцюговай,
зацверджаны ў якасцi нарматыўнага выдання. Пры шырокiм удзеле грамадскасцi
Рэспублiкi Беларусь – супрацоўнiкаў краязнаўчых музеяў, работнiкаў сельскiх
саветаў i раённых выканаўчых камiтэтаў, школьных настаўнiкаў, выкладчыкаў
ВНУ i студэнтаў – па крупiнках збiралася iнфармацыя, якая легла ў аснову
такiх прадстаўнiчых дзяржаўных дакументаў. Гэта першы за ўсю гiсторыю
Беларусi поўны правапiсны звод назваў населеных пунктаў абласцей са статусам
нарматыўнага. Адрознiвае яго ад папярэднiх слоўнiкаў i даведнiкаў i тое, што
назвы падаюцца беларускай кiрылiцай, лацiнкай i рускай графiкай. Паслядоўна
ў беларускамоўнай частцы ва ўсiх назвах паказаны нацiск, род, лiк, прыводзяцца
парадыгмы скланення, варыянты назваў i страчаныя назвы.

У ХХI стагоддзi беларуская анамастыка (i тапанiмiка як яе частка) пераходзiць
на новы ўзровень развiцця, фармiруецца як самастойная навука са сваiм
аб’ектам, метадамi i прыёмамi даследавання. Яна перасякаецца з такiмi галiнамi
гуманiтарных навук, як сацыялiнгвiстыка, этнаграфiя, лiнгвакультуралогiя,
кагнiтыўная лiнгвiстыка, мiфалогiя, гiсторыя, фалькларыстыка.

Гiдранiмiка як раздзел тапанiмiкi

Гiдранiмiка таксама адносiцца да аднаго з падраздзелаў тапанiмiкi i вывучае
гiдронiмы (ад грэч. hуdro ‘вада’ i onyma ‘iмя’), шляхi i заканамернасцi iх узнiкнення,
матывы i тыпы намiнацыi, развiццё, функцыянаванне, тэрытарыяльнае i моўнае
распаўсюджванне.

Гiдранiмiя – найбольш старажытны пласт тапанiмiчнай лексiкi, якi ўяўляе
вялiкую каштоўнасць не толькi для мовазнаўства, але i гiсторыi, этнаграфii,
археалогii, геаграфii, геалогii. Тым не менш даследаваннi па гiдранiмii Беларусi ўсё
яшчэ адстаюць ад вывучэння яе ў iншых рэгiёнах (напрыклад, ад даследаванняў
у Расii), хаця вучоныя даўно зацiкавiлiся гэтым пластом лексiкi. Грунтоўных прац
па гiдранiмii Беларусi мала, у цэлым гэта паасобныя артыкулы, у якiх падаюцца
фрагментарныя звесткi па асобных водных назвах. Недастаткова вывучаны таксама
назвы дробных водных аб’ектаў з-за адсутнасцi i сiстэматызацыi гiдранiмiчнага
матэрыялу.

Упершыню назвы беларускiх рэк i азёр упамiнаюцца ў старажытных летапiсах
(“Аповесць мiнулых часоў”), у старых картаграфiчных матэрыялах (“Вялiкi
Чарцёж”), у разнастайных дакументах, сярод якiх звяртаюць на сябе ўвагу
“Матэрыялы тапаграфiчных здымкаў1822–1844 гадоў”.

Масавы гiдранiмiчны матэрыял (назвы рэк i азёр на тэрыторыi былой Мiнскай
губернi) даследаваўся А. А. Качубiнскiм у працы “Тэрыторыя дагiстарычнай Лiтвы”
(1897), у якой аўтар устанавiў балцкае паходжанне для часткi водных найменняў
адзначанай тэрыторыi, на падставе чаго выказаў думку, што рака Прыпяць на
поўднi з’явiлася буйным прыродным рубяжом рассялення славянскiх i балцкiх
плямёнаў. I хаця дадзеныя гiдранiмii былi скарыстаны А. А. Качубiнскiм для
высвятлення межаў рассялення лiтоўскiх плямёнаў у дагiстарычную эпоху, на яго
этымалогii пазней спасылалiся многiя даследчыкi. Сярод даследаванняў указанага
перыяду неабходна адзначыць працы нямецкага вучонага М. Фасмера, у якiх ён
звязваў беларускi гiдранiмiчны матэрыял з гiсторыка-геаграфiчнымi фактарамi.

Да высвятлення моўнай прыналежнасцi гiдронiмаў i айконiмаў падключыўся
Ю. Ю. Трусман. У “Этымалогii мясцовых назваў Вiцебскай губернi” (1897) ён зрабiў
спробу этымалагiчнага аналiзу значнай колькасцi (больш за 7600 адзiнак) тапонiмаў
паўночна-ўсходняй часткi Беларусi. Аднак многiя этымалогii Ю. Ю. Трусмана
аказалiся пазней ненадзейнымi.

Сiстэматычнае i рознабаковае вывучэнне беларускага тапанiмiчнага матэрыялу
пачалося толькi ў 60–70-я гады ХХ стагоддзя, калi ў нашай краiне склаўся
прафесiйны калектыў тапанiмiстаў.

У другой палове ХХ стагоддзя найбольш плённа працуюць над вывучэннем
айканiмiчнага i гiдранiмiчнага матэрыялу такiя даследчыкi, як Я. М. Адамовiч,
В. А. Жучкевiч, Л. А. Акаловiч, Э. К. Бiрыла, М. Я. Грынблат, А. М. Катонава,
В. П. Лемцюгова, А. М. Прышчэпчык, П. П. Шуба, I. Я. Яшкiн. У 1961 годзе
з’яўляецца кнiга В. А. Жучкевiча “Паходжанне геаграфiчных назваў Беларусi”,
у якой аўтар спрабуе даць аналiз семантыкi словаўтваральных асноў беларускiх
гiдронiмаў i айконiмаў. Аднак не ўсё аднолькава ўдалося аўтару ў гэтай працы:
у некаторых выпадках назвы аднесены да той цi iншай групы механiчна, паколькi
не заўсёды ўлiчвалася значэнне фармантаў.

У 1968 годзе В. А. Жучкевiч выдае кнiгу “Тапанiмiка Беларусi”, у якой два з
чатырох раздзелаў прысвечаны назвам рэк i азёраў.

Пэўныя адносiны да гiдранiмii Беларусi мае манаграфiя В. М. Тапарова
i А. М. Трубачова “Лiнгвiстычны аналiз гiдронiмаў Верхняга Падняпроўя”,
у якой упершыню даецца класiфiкацыя рачных найменняў па фармантах.
Прапанаваная аўтарамi класiфiкацыя мае на мэце сiстэматызаваць гiдронiмы па
iх словаўтваральных тыпах i мадэлях.

Больш актыўна вывучалася гiдранiмiя Беларусi ў 70-я гады ХХ стагоддзя.
В. А. Жучкевiч выдаў “Краткий топонимический словарь Белоруссии”, у якiм зрабiў
спробу сiстэматызаваць багаты тапанiмiчны (у тым лiку i гiдранiмiчны) матэрыял
Беларусi.

Неабходна адзначыць працы А. М. Катонавай. У яе кандыдацкай дысертацыi
“Гiдранiмiя басейна Заходняй Дзвiны на тэрыторыi Беларусi” (1975) аналiзуецца
гiдранiмiя басейна адной з найбуйнейшых рэк Беларусi. Праца цалкам заснавана
на палявым матэрыяле. У ёй даследуюцца прынцыпы намiнацыi славянскiх i
балтыйскiх гiдронiмаў адзначанага басейна, выяўляюцца iх лексiчныя асновы,
выводзяцца этымалогii, шырока выкарыстоўваюцца паралелi з гiдранiмii iншых
славянскiх i балцкiх моў. У артыкуле “Заходнедзвiнская гiдранiмiя на тэрыторыi
Беларусi” А. М. Катонава падкрэслiвае блiзкасць словаўтваральнай структуры
заходнедзвiнскай i верхнедняпроўскай гiдранiмii, што пацвярджае агульнасць
гiстарычнага мiнулага басейнаў Верхняга Дняпра i сярэдняга цячэння Заходняй
Дзвiны.

Паасобныя пытаннi беларускай гiдранiмii разглядалiся ў працах рускiх,
украiнскiх, польскiх, лiтоўскiх даследчыкаў (В. В. Сядова, Н. I. Талстога,
В. А. Нiканава, А. П. Ванагаса, Л. Ц. Масенка i iнш.).

Выклiкае цiкавасць кнiга Р. А. Агеевай “Происхождение имен рек и озер”,
у якой прасочваецца цесная залежнасць назваў рэк i азёраў ад прыродных
умоў: жывёльнага i раслiннага свету, наяўнасцi карысных выкапняў, iх здабычы
чалавекам. Р. А. Агеева змагла паказаць культурна-гiстарычнае значэнне назваў
рэк i азёраў, iх ролю ў гаспадарцы, звычаях, веравызнаннi, сiмволiцы.

Адставанне ў даследаваннi гiдранiмii Беларусi ў многiм тлумачыцца цяжкасцямi
збору гiдранiмiчнага матэрыялу на месцы яго бытавання, адсутнасцю надзейных
пiсьмовых крынiц, неаднастайнасцю перадачы гiдронiмаў у розных спiсах. Усё гэта
не дае мажлiвасцi даследчыкам атрымаць вычарпальную iнфармацыю пра назвы
водных аб’ектаў.

Толькi ў 1994 годзе быў выдадзены адносна поўны энцыклапедычны даведнiк
“Блакiтная кнiга Беларусi”, дзе змешчана больш за 5,5 тыс. артыкулаў пра рэкi,
азёры, ручаi, вадасховiшчы, каналы (даўжынёй больш за 5 км) нашага краю, якiя
маюць уласную назву. Гiдронiмы падаюцца на беларускай мове i з указаннем месца

нацiску. Аднак у даведнiк не трапiлi звесткi пра значную колькасць невялiкiх
гiдрааб’ектаў, якiя часта захоўваюць свае старажытныя назвы i выклiкаюць не
меншую цiкавасць, чым назвы вялiкiх рэк.

У 1996 годзе з’явiлася кандыдацкая дысертацыя Н. Р. Смаль “Гiдранiмiя
i айканiмiя Пабужжа. Праблемы ўзаемадзеяння”, у якой даследчыца правяла
супастаўляльны аналiз на лексiка-семантычным i структурна-словаўтваральным
узроўнях гiдронiмаў i айконiмаў Пабужжа, паказала агульнае i адрознае ў працэсе
iх утварэння, характар узаемасувязi i ўзаемаўплыву памiж iмi. Большая частка
матэрыялу даследавання сабрана ў палявых умовах на месцы яго бытавання, а таму
аналiзу былi падвергнуты не толькi назвы параўнальна вялiкiх гiдрааб’ектаў, але
i мiкрагiдронiмы.

Дысертацыйная праца Н. А. Багамольнiкавай “Гiдранiмiя басейна ракi
Прыпяць у межах Гомельшчыны” (1997) прысвечана вывучэнню гiдронiмаў
i мiкрагiдронiмаў басейна Прыпяцi. Асаблiвая ўвага нададзена ў дысертацыi
аналiзу вузкарэгiянальных i архаiчных лексiчных утварэнняў, якiя адлюстроўваюць
асаблiвасцi тагачаснага ландшафту даследуемай тэрыторыi, матэрыяльную i
духоўную культуру яе насельнiцтва.

У апошнi час па гiдранiмii Беларусi з’явiлiся грунтоўныя працы Р. М. Казловай, у
якiх на аснове этымалагiчнага i арэальнага крытэрыяў праводзiцца рэканструкцыя
праславянскага гiдранiмiчнага фонду на матэрыяле беларускай i iншаславянскай
гiдранiмii. Даследчыца прыходзiць да высновы, што ў басейне верхняга i сярэдняга
Дняпра, уключаючы Прыпяць, Сож, Дзясну, Нёман, Заходнюю Дзвiну, Волгу,
балтыйскi субстрат не выяўляецца, як i не выяўляецца нiякi iншы. Аўтар лiчыць,
што хутчэй за ўсё назiраецца адваротная з’ява: славянскiя гiдронiмы адаптавалiся
iншымi этнасамi. Р. М. Казлова ў канцы XX – пачатку XXI стагоддзя стварыла
ўласную анамастычную школу ў беларускай анамастыцы.

Сэнс асобных беларускiх гiдронiмаў спрабуе разгадаць А. Ф. Рогалеў у навукова-
папулярных выданнях. Т. М. Багаедава свае даследаваннi прысвячае рэканструкцыi
старажытнай гiдранiмii басейна ракi Сож.

У канцы лiстапада 2002 года ў Гомелi была праведзена II Мiжнародная навуковая
канферэнцыя “Славянская гiдранiмiя (анамастыка) у арэальным, этымалагiчным,
храналагiчным, словаўтваральным i семантычным аспектах”, прысвечаная розным
праблемам гiдранiмiкi. У ёй прынялi ўдзел звыш за 50 анамастаў з Беларусi,
Украiны, Расii. Даклады гiдранiмiстаў прысвячалiся рэканструкцыi гiдранiмiчных
старажытнасцей i адаптацыi старажытнай гiдранiмii неславянскiмi этнасамi,
семантыцы i словаўтварэнню славянскiх гiдронiмаў, агульнатэарэтычным пытанням
уласных назваў.

Гiдронiмы, як найбольш кансерватыўны пласт лексiкi, з’яўляюцца ўнiкальным
моўным матэрыялам. Вадаёмы заўсёды адыгрывалi значную ролю ў гаспадарцы i
культуры народа. У мiнулым яны выкарыстоўвалiся для арашэння зямлi, станавiлiся
цэнтрам самабытнай культуры. Назвы аб’ектаў, як правiла, адлюстроўваюць
спецыфiку прыроды краю, гаспадарчую дзейнасць насельнiцтва, сацыяльна-
эканамiчныя адносiны ў грамадстве, таму збор i даследаванне гэтага лексiчнага
багацця мае вялiкае практычнае значэнне не толькi для мовазнаўства, але i для
гiсторыi, археалогii, этнаграфii, геаграфii.

Мiкратапанiмiка як раздзел тапанiмiкi

Мiкратапанiмiка – раздзел тапанiмiкi, якi вывучае мiкратапонiмы –
назвы малых геаграфiчных аб’ектаў: лясоў, лугоў, палёў, урочышчаў i iнш.
Мiкратапанiмiка даследуе паходжанне гэтых назваў, iх сэнсавае значэнне, развiццё,
сучасны стан, вымаўленне i напiсанне.

Сукупнасць мiкратапонiмаў на той цi iншай тэрыторыi называецца
мiкратапанiмiяй. Мiкратапонiмы ў пэўнай ступенi паўтараюць iншыя групы
тапонiмаў, i рэзкай мяжы, якая б аддзяляла мiкратапанiмiю ад iншых уласных
геаграфiчных назваў, няма. Таму мiкратапанiмiка перакрыжоўваецца з шэрагам
iншых раздзелаў тапанiмiкi: гiдранiмiкай, айканiмiкай, урбананiмiкай, вiканiмiкай
i iнш. Аднак у мiкратапонiмаў ёсць i шмат адметнасцяў. Так, яны блiжэй да
агульных iмён, чым iншыя тапонiмы, нярэдкай з’явай з’яўляецца дублетнасць
мiкратапонiмаў, iх граматычная ўстойлiвасць i лексiчная ўстойлiвасць бываюць
адноснымi. Сярод мiкратапонiмаў даволi значная колькасць складаных назваў,
утвораных па прычыне iмкнення людзей як мага болей дакладна ахарактарызаваць
аб’екты, якiя называюцца. Па колькасцi адзiнак мiкратапанiмiя ў сотнi разоў
перавышае iншыя групы тапанiмii.

Мiкратапонiмы, або назвы дробных геаграфiчных аб’ектаў, адносяцца
да спецыфiчнай часткi рэгiянальнай лексiчнай сiстэмы. Такiя найменнi маюць
абмежаваную ступень вядомасцi, наблiжаны да апелятываў i характарызуюцца
адпаведнымi семантычнымi i структурнымi асаблiвасцямi. Працяглае ўжыванне
часткi мiкратапанiмiчных адзiнак абумоўлiвае кансервацыю ў iх складзе ўстарэлых
слоў i фармантаў, фiксацыю звестак пра ранейшы стан навакольнага асяроддзя i
жыццядзейнасць мясцовага насельнiцтва. У iх захоўваюцца ўказаннi на рассяленне
i заняткi людзей у мiнулым, пра былыя паселiшчы, раслiнны i жывёльны свет
краю. Такiм чынам, мэтанакiраваны збор, фiксацыя i падрабязнае вывучэнне
мiкратапонiмаў даюць найкаштоўнейшы фактычны матэрыял для даследчыкаў
рознага профiлю – лiнгвiстаў, этнографаў, гiсторыкаў, географаў, бiёлагаў.

Тым не менш наяўнасць у беларускiм мовазнаўстве толькi пяцi буйных работ,
прысвечаных назвам дробных геаграфiчных аб’ектаў (дысертацыйныя даследаваннi
Я. М. Адамовiча, А. М. Прышчэпчык, В. М. Емельяновiч, Г. А. Iвановай,
В. А. Шклярыка), сведчыць пра недастатковую на сённяшнi дзень распрацаванасць
гэтага напрамку ў айчыннай анамастыцы. Гэта ў тым лiку пацвярджаецца
ахопам тэрыторыi, мiкратапанiмiя якой разглядаецца ў дысертацыях беларускiх
вучоных. Так, Я. М. Адамовiч даследаваў лексiка-семантычныя i структурна-
граматычныя асаблiвасцi найменняў, што ўжываюцца жыхарамi населеных пунктаў
чатырох раёнаў Мiнскай вобласцi i аднаго раёна Брэсцкай вобласцi. У работах
А. М. Прышчэпчык i В. М. Емельяновiч прадстаўлены рознааспектны аналiз
мiкратапонiмаў, сабраных у Стаўбцоўскiм раёне Мiнскай вобласцi i Камянецкiм
i Пружанскiм раёнах Брэсцкай вобласцi адпаведна. Дысертацыя Г. А. Iвановай
прысвечана ўстанаўленню паходжання i спосабаў утварэння назваў дробных
геаграфiчных аб’ектаў пяцi раёнаў Гомельскай вобласцi. Улiчваючы тое, што
ў межах Беларусi сёння налiчваецца 118 раёнаў, пералiчанымi дысертацыйнымi
даследаваннямi ахоплена мiкратапанiмiя толькi дзясятай часткi тэрыторыi краiны.

Упершыню ў беларускiм мовазнаўстве комплекснаму аналiзу ў лексiка-
семантычным i лiнгвагеаграфiчным аспектах падвергнуты даволi аб’ёмны (больш
за 30 тыс. найменняў) фактычны матэрыял, якi, у сваю чаргу, рэпрэзентуе
значную па плошчы тэрыторыю (20 раёнаў трох абласцей Беларусi) ў дысертацыi
“Мiкратапанiмiя Усходняга Палесся: лiнгвагеаграфiчны i лексiка-семантычны
аспекты” В. А. Шклярыка (2017). У працы спецыяльнаму сiстэмнаму навуковаму
вывучэнню падвергнуты назвы дробных геаграфiчных аб’ектаў Усходняга Палесся,
вызначаецца iх роля пры вырашэннi пытання аб дыялектным чляненнi
рэгiёна, выяўленнi i ўдакладненнi семантыкi мясцовых апелятываў i тэрыторыi
iх распаўсюджання ў межах усходнепалескага краю.

Iснуюць пэўныя прабелы i ў справе навуковай апрацоўкi сабранага
мiкратапанiмiчнага матэрыялу: агульнай базы беларускiх назваў дробных

геаграфiчных аб’ектаў на сённяшнi дзень няма, хоць колькасць апублiкаваных
падборак такiх найменняў патрабуе пастаноўкi пытання аб iх звядзеннi ў адзiны
мiкратапанiмiчны фонд Беларусi.

Вывучэнне мiкратапанiмii ў рэгiянальным аспекце

Уласныя назвы ўзнiкаюць на розных этапах развiцця грамадства i нясуць у
сабе адбiтак сваёй эпохi. Геаграфiчныя найменнi даволi цесна звязаны з жыццём
i дзейнасцю народа. Мы карыстаемся iмi штодзённа i так прывыкаем да iх, што
нават не задумваемся, што значыць тая цi iншая назва. Аднак нiводнае ўласнае
iмя не бывае выпадковым. Iмёны дае грамадства, i, як любая грамадская з’ява,
яны абумоўлены гiстарычна, прадыктаваны ўзроўнем сацыяльна-эканамiчнага
развiцця сваiх творцаў. Вывучэнне гэтых iмёнаў мае важнае значэнне не толькi
для мовазнаўчай навукi, але i для шырокага пазнання матэрыяльнай i духоўнай
культуры беларускага народа. Тапонiмы не ўзнiкаюць самi па сабе: iх даюць людзi,
i яны служаць людзям. Назвы трывала засвойваюцца i перадаюцца з пакалення ў
пакаленне.

Лексiчны матэрыял для геаграфiчных найменняў чалавек браў не выпадкова,
а падбiраў з улiкам пэўных заканамернасцей. Адным з адметных вынiкаў гэтага
складанага i працяглага гiстарычнага працэсу з’яўляецца вылучэнне разнастайных
лексiка-семантычных груп утваральных асноў тапанiмii Беларусi.

Вывучэнне онiмаў на сучасным этапе развiцця анамастычнай навукi носiць
антрапацэнтрычны характар, таму актуальным з’яўляецца даследаванне
рэгiянальных падсiстэм з уласцiвымi iм спецыфiкай i заканамернасцямi ўтварэння,
функцыянавання i змянення тапанiмiчных адзiнак. Збор, сiстэматызацыя, навуковае
апiсанне нацыянальнай мiкратапанiмii застаецца найважнейшай задачай сучаснай
анамастыкi. Рэгiянальная лексiка захоўвае ў сабе шмат фактаў i звестак, што
маюць прынцыпова важнае значэнне для культуры, эканомiкi, сацыяльнага

жыцця, побыту. Мiкратапонiмы, адносячыся да спецыфiчнай часткi рэгiянальнай
лексiчнай сiстэмы, з’яўляюцца важнай крынiцай разнастайнай лiнгвiстычнай
i экстралiнгвiстычнай iнфармацыi, таму што кожны рэгiён – своеасаблiвая
тэрыторыя са сваёй гiсторыяй i традыцыямi. Гэта ўнiкальны моўны матэрыял, якi
захоўвае цiкавыя звесткi пра матэрыяльную i духоўную культуру, гiсторыю народа.
Па мiкратапонiмах можна прасачыць гiсторыю таго цi iншага населенага пункта,
змены ў жыццi цэлых пакаленняў.

Тапанiмiчны ландшафт кожнага рэгiёна па-свойму ўнiкальны: у залежнасцi ад
умоў i спосабу жыцця для кожнай мясцовасцi характэрны свой iндывiдуальны
падыход да называння геаграфiчных аб’ектаў. Адным з найбольш каштоўных
пластоў тапанiмii з’яўляецца мiкратапанiмiя. Уласныя назвы невялiкiх мясцовых
геаграфiчных аб’ектаў – жывая памяць народа. Яны захоўваюць у сабе не толькi
каштоўны моўны матэрыял, але i факты гiстарычнага, эканамiчнага, сацыяльнага
характару: дапамагаюць пранiкаць у глыбокае мiнулае, вывучаць гiсторыю
засялення пэўнай тэрыторыi, умовы жыцця, стан гаспадарання яе жыхароў,
узровень развiцця навукi, культуры. Iмя геаграфiчнага аб’екта прадумваецца
жыхарамi паселiшча i служыць не толькi сродкам арыентацыi ў населеным пункце,
але i адбiткам iх светапогляду i светаўспрымання.

Даследаванне мiкратапанiмii важна i для вывучэння дыялектнай лексiкi,
яе этымалогii i словаўтваральных тыпаў. У мiкратапонiмах змяшчаюцца
i экстралiнгвiстычныя факты – указанне на раслiнны i жывёльны свет краю,
гiсторыю яго засялення, на гаспадарчую дзейнасць нашых продкаў, таму вывучэнне
мiкратапонiмаў дае немалаважную iнфармацыю для сумежных навук. Праз
асаблiвасцi iснавання мiкратапонiмы – унiкальны моўны матэрыял – паступова
знiкаюць i могуць знiкнуць назаўсёды, таму неабходна сабраць, захаваць i вывучыць
асноўныя працэсы фармiравання намiнацыйнага комплексу ўсiх рэгiёнаў Беларусi.

Назвы ўрочышчаў, у сваёй большасцi iндывiдуальныя i непаўторныя, як правiла,
вядомы абмежаванаму колу людзей, маюць невялiкi арэал распаўсюджання, таму

нельга дапусцiць, каб гэтыя назвы знiклi. У кожным населеным пункце ёсць знаўцы
мiнуўшчыны, якiя зберагаюць i перадаюць моўныя i культурныя скарбы маладому
пакаленню. Наша задача – не перарваць гэтую традыцыю, збiраць тапонiмы i
даследаваць iх на навуковым узроўнi, каб захаваць надзвычай важную катэгорыю
анамастычнай лексiкi.

Не зафiксаваныя на картах i ў дакументах, вядомыя толькi мясцовым
жыхарам, найменнi малых геаграфiчных аб’ектаў – найкаштоўнейшыя помнiкi,
якiя з’яўляюцца важнай крынiцай для даследавання гiсторыi мовы, паколькi пры
вывучэннi тапанiмiкону пэўнага рэгiёна становiцца магчымым рэканструяванне
лексiчных сродкаў мiнулага часу. Для мясцовых жыхароў мiкратапонiмы служаць
знакамi, пэўнымi паметамi для адрознення геаграфiчных аб’ектаў. У неафiцыйных
назвах закладзены мадэлi ўспрыняцця людзьмi рэчаiснасцi.

Тапонiмы любой тэрыторыi пры ўсёй iх разнастайнасцi аказваюцца цесна
звязанымi памiж сабой. Гэта тлумачыцца тым, што геаграфiчныя назвы на кожнай
гiстарычна цi геаграфiчна вылучанай тэрыторыi ўтвараюць пэўную сiстэму.

Такiм чынам, рэгiянальная тапанiмiка на сучасным этапе з’яўляецца даволi
запатрабаванай для даследаванняў галiной. Беларуская тапанiмiка, як i анамастыка
ў цэлым, выходзiць на лiнгвакультуралагiчны ўзровень вывучэння анамастычнага
матэрыялу.

Лiнгвакультуралагiчны падыход пры даследаваннi мiкратапанiмii

Найбольш перспектыўныя распрацоўкi пры даследаваннi тапанiмii
ажыццяўляюцца ў лiнгвакультуралагiчным аспекце, паколькi лiнгвакультуралогiя,
па словах А. Л. Беразовiч, вывучае пэўным чынам адабраную i арганiзаваную
сукупнасць культурных каштоўнасцей, даследуе жывыя камунiкатыўныя працэсы
спараджэння i ўспрыняцця маўлення, вопыт моўнай асобы i нацыянальны
менталiтэт, дае сiстэмнае апiсанне моўнай карцiны свету.

У 1990-х гадах аформiўся новы накiрунак гуманiтарных даследаванняў, што
знаходзяцца на стыку мовазнаўства i культуралогii, – лiнгвакультуралогiя. Ён
ахоплiвае цэлае кола праблем, якiя тычацца ўзаемадзеяння мовы i культуры.

Адным з базавых паняццяў лiнгвакультуралогii з’яўляецца паняцце культуры, у
вызначэннi якога ў сучасных гуманiтарных ведах вылучаецца шмат падыходаў. У
межах семiятычнай канцэпцыi разглядаецца iдэя разумення культуры як iерархiчна
арганiзаванай сiстэмы базавых кодаў, асновай якiх з’яўляюцца разнастайныя
фрагменты акаляючай рэчаiснасцi. Код – гэта паняцце, якое першапачаткова
выкарыстоўвалася ў семiётыцы для раскрыцця сэнсу паведамлення.

Гэтыя дэфiнiцыi кодаў культуры дапаўняюць адна адну, аднак некаторыя
разыходжаннi ў вызначэннi данага паняцця абумоўлiваюць iснаванне
розных падыходаў да вылучэння базавых кодаў традыцыйнай культуры.
Даследчыкi вылучаюць ад чатырох да пятнаццацi кодаў культуры. Аналiзуючы
ўнутрыгарадскiя назвы, Г. М. Мезенка вылучае восем кодаў культуры: тапаморфны,
антрапаморфны, фiзiка-геаграфiчны, фларыстычны (цi батанiчны), фаўнiстычны,
эмацыйна-характаралагiчны, колеравы i тэмпаральны.

Сучаснай навукай прызнаецца той факт, што культурнай значнасцю валодаюць
усе адзiнкi мовы, асаблiва анамастычная лексiка, якая ўтрымлiвае значны
гiсторыка-культурны патэнцыял, а таму з’яўляецца каштоўнай крынiцай
iнфармацыi пра спецыфiчныя рысы карцiны свету, што ўласцiвы пэўнаму этнасу.

Разгляд назваў аб’ектаў у лiнгвакультуралагiчным аспекце мае на мэце
вывучэнне iх лiнгвiстычнага i культуралагiчнага складнiкаў. Для даследавання i
разумення найменняў на гэтым узроўнi неабходна валодаць базай фонавых ведаў,
важных для iнтэрпрэтацыi iмя ўласнага. Тлумачэнне назвы можа патрабаваць
увагi да этымалагiчнага аналiзу слова ў тым выпадку, калi сувязь формы са
значэннем незразумелая носьбiтам мовы. Разглядаючы найменне як складнiк
мовы культуры, неабходна ўлiчваць нацыянальную ментальнасць i культурна-
гiстарычныя традыцыi, якiя абумовiлi з’яўленне iмя ўласнага.

Сфармiраваўшыся як асобны раздзел анамастыкi, мiкратапанiмiка не губляе
сваёй актуальнасцi, аднак на сучасным этапе развiцця даследаванняў мовы
ў напрамку антрапацэнтрызму ўзнiкае неабходнасць у новым асэнсаваннi
мiкратапанiмiчнага матэрыялу. Пэўная трансфармацыя iдэй звязана з неабходнасцю
аналiзаваць найменнi ўрочышчаў не толькi з пазiцый сiстэмна-структурнай
лiнгвiстыкi, але i ў аспекце культуры носьбiтаў той цi iншай мовы.

Анамастычная лексiка была i застаецца аб’ектам пiльнай увагi даследчыкаў:
менавiта яна валодае велiзарным культуразнаўчым патэнцыялам. А тое, што зварот
да назваў дробных аб’ектаў можа дапамагчы актуалiзаваць iнфармацыю пра
духоўную культуру насельнiкаў вёсак, не патрабуе асобных доказаў.

На пачатак XXI стагоддзя прыпадае найбольшая колькасць дысертацыйных
даследаванняў, выкананых у лiнгвакультуралагiчным ключы. Аб’ектам
вывучэння становяцца розныя разрады онiмаў. Адным з асноўных паняццяў
лiнгвакультуралогii, як i многiх iншых гуманiтарных навук, з’яўляецца карцiна
свету.

Базавымi складнiкамi вербальнай карцiны свету з’яўляюцца геаграфiчны,
гiстарычны i культурны, якiя ўзаемаабумоўлены, узаемазвязаны i
ўзаемадапаўняюць адзiн аднаго: усе мясцовыя аб’екты маюць сваю лакалiзацыю
ў прасторы i выконваюць адрасную функцыю; усе назвы ў шырокiм разуменнi
гiстарычныя, таму што валодаюць сваёй унiкальнай гiсторыяй, фармiравалiся
ў розныя перыяды развiцця этнасу, утрымлiваюць iнфармацыю пра асноўныя
гiстарычныя i сацыяльныя падзеi; усе мiкратапонiмы валодаюць велiзарным
культуразнаўчым патэнцыялам, кадзiруюць iнфармацыю пра ўспрыманне
чалавекам акаляючага яго свету. Такiм чынам, мiкратапонiмы як этнакультурныя,
лiнгвiстычныя, культуралагiчныя i кагнiтыўныя знакi служаць для намiнацыi
геаграфiчных аб’ектаў, а мадэляванне вербальнай карцiны свету – адзiн з
сiстэмаўтваральных спосабаў вербалiзацыi рэчаiснасцi, якiя адлюстроўваюць
карэляцыю гiсторыка-культурных, этнакультурных, сацыяльных, моўных аспектаў
развiцця народа.

У анамастыцы адной з найбольш распрацаваных карцiн свету з’яўляецца
тапанiмiчная. Мiкратапанiмiка мае цесную сувязь з навакольнай рэчаiснасцю
i чалавекам, яго свядомасцю, духоўна-практычнай дзейнасцю. Згодна з
Л. М. Дзмiтрыевай, тапанiмiчная карцiна свету манiфестуе iснаванне на пэўнай
тэрыторыi пэўнай сукупнасцi геаграфiчных назваў, якiя сфармiравалiся ў
рэгiянальным моўным асяроддзi i адлюстроўваюць асаблiвасцi мовы, моўнай
рэгiянальнай сiстэм.

Найменнi геаграфiчных аб’ектаў, або тапонiмы, як частка моўнай прасторы,
фармiруюць асаблiвы фрагмент моўнай карцiны свету, у якой спецыфiчным
чынам адбiваюцца светабачанне i светаразуменне народа, яго гiсторыя i
культура. Для разумення моўнай прасторы неабходна паглыбленне i шматбаковае
веданне спецыфiкi ўсiх яе элементаў. Таму цалкам вiдавочна, што неабходнасць
даследавання рэгiянальнага матэрыялу, у тым лiку анамастычнага, працягвае
заставацца актуальнай задачай лiнгвiстыкi, у прыватнасцi тапанiмiкi.

Тапонiмы, з’яўляючыся словамi натуральнай мовы, выступаючы ўнiверсальнай
мовай культуры, у большасцi выпадкаў адсылаюць да канкрэтных культурных
рэалiй, якiя ў сваю чаргу ўтвараюць спецыфiчныя “мовы” культуры – коды.
У гэтым аспекце мiкратапонiмы канкрэтнага населенага пункта ўяўляюць
сабой спосаб моўнага ўвасаблення разнастайных кодаў культуры, выступаюць
захавальнiкамi i эксплiкатарамi культурнага зместу, выяўленне якога дазваляе
аднавiць цэласную карцiну ментальнай сферы носьбiтаў тапонiмаў i вызначыць
спецыфiку мiкратапонiма як фрагмента моўнай карцiны свету.

Урбананiмiка як раздзел тапанiмiкi

Урбананiмiя – сукупнасць урбанонiмаў, г. з. назваў унутрыгарадскiх аб’ектаў
(лац. urbanus ‘гарадскi’). Да ўрбанонiмаў належаць назвы вулiц, плошчаў, завулкаў,
кварталаў, асобных дамоў, крамаў, кафэ, рэстаранаў i г. д. У розныя перыяды
асобныя аб’екты адыгрывалi неаднолькавую ролю. Зараз вулiцы ўяўляюцца
асноўным структурным фактарам горада. Да XVII стагоддзя яны вылучалiся вельмi
невыразна. У сучаснай тапанiмiцы ўрбанонiмы прадстаўлены ў якасцi састаўных
элементаў пастаянна зменлiвай сiстэмы. Яны адлюстроўваюць культурныя ўяўленнi
грамадства, якое выкарыстоўвае iх.

Уласныя iмёны вулiц, завулкаў, плошчаў i iншых унутрыгарадскiх аб’ектаў,
якiя фармiруюцца пад уздзеяннем розных фактараў (гiстарычных, геаграфiчных,
этнаграфiчных, сацыяльных, лiнгвiстычных), з’яўляюцца багатай крынiцай для
вывучэння культуры i гiсторыi беларусаў, беларускай i iншых моў.

Урбананiмiка – раздзел анамастыкi, якi займаецца вывучэннем назваў
унутрыгарадскiх аб’ектаў, заканамернасцей iх узнiкнення, развiцця i
функцыянавання.

Варта адзначыць, што пачынаючы з 80-х гадоў ХХ стагоддзя назiраецца
ўзмацненне цiкавасцi да ўрбананiмных адзiнак, у прыватнасцi да праблемы
намiнацыi ўнутрыгарадскiх i ўнутрывясковых аб’ектаў. Аднак, перш чым
разглядаць урбананiмiю ў сучасным выглядзе, звернемся да гiсторыi яе развiцця.

Урбананiмная гiсторыя Беларусi пачынаецца з XI–XII стагоддзяў. Першыя ж
пiсьмовыя згадкi пра ўнутрыгарадскiя назвы, i ў прыватнасцi пра назвы вулiц,
належаць да XV–XVI стагоддзяў.

Вядомы анамаст Г. М. Мезенка прапануе падзялiць тысячагадовую гiсторыю
беларускай урбананiмii на два асноўныя перыяды: перыяд данацыянальнага
развiцця беларускiх унутрыгарадскiх найменняў i нацыянальны перыяд. Мяжой
памiж вызначанымi перыядамi правамерна было б прызнаць час набыцця

беларускай нацыяй сваёй дзяржаўнасцi. Даследчыца лiчыць, што данацыянальны
перыяд распадаецца на чатыры падперыяды:

– першы (з XI па XIII стагоддзе) адпавядае гiстарычнаму iснаванню
адзiнай усходнеславянскай народнасцi i ўдзельных старажытнарускiх княстваў.
Унутрыгарадскiя назвы дадзенага перыяду – гэта перш за ўсё назвы
цэркваў, сабораў, манастыроў (эклезiёнiмы), а таксама асобныя назвы замкаў
(айкадамонiмы) – фiксуюцца на старажытнарускай мове;

– другi падперыяд ахоплiвае час з XIV стагоддзя да сярэдзiны XVI стагоддзя.
Дарэчы, у XIV стагоддзi ўпершыню выкарыстаны тэрмiн “Белая Русь” у
дачыненнi да рускiх земляў. Гiстарычна ён супадае з паступовым уключэннем
у склад Вялiкага Княства Лiтоўскага спачатку Полацкага княства, затым
Вiцебскага. Фiксацыя эклезiёнiмаў, айкадамонiмаў, гарадскiх харонiмаў (назваў
частак гарадской тэрыторыi), першых гадонiмаў (назваў лiнейных аб’ектаў)
адбываецца на старабеларускай мове;

– трэцi падперыяд развiцця беларускай урбананiмii прыпадае на другую палову
XVI – першую палову XVIII стагоддзя i адпавядае гiстарычнаму iснаванню
большасцi беларускiх гарадоў у складзе Рэчы Паспалiтай. Унутрыгарадскiя назвы
фiксуюцца на польскай мове;

– чацвёрты падперыяд, якi доўжыўся з другой паловы XVIII стагоддзя да
пачатку XX стагоддзя, звязаны з далучэннем часткi беларускiх земляў да Расii.
Афiцыйная фiксацыя ўрбанонiмаў у гэты час адбываецца на рускай мове.

Нацыянальны перыяд развiцця беларускай урбананiмii можна падзялiць на тры
нераўназначныя ў дачыненнi да часавых межаў падперыяды:

– першы ахоплiвае адно дзесяцiгоддзе – з 1919 па 1929 год – i звязаны з
працэсам беларусiзацыi. Унутрыгарадскiя назвы ў гэты падперыяд становяцца
беларускамоўнымi;

– другi доўжыўся з 30-х гадоў да 1985 года. У гэтыя гады ўрбананiмiя Беларусi
зноў атрымлiвае рускамоўную фiксацыю;

– трэцi падперыяд распачаты з 1985 года i працягваецца ў нашы днi.
Асноўная прыкмета яго – паступовае вяртанне ўнутрыгарадскiм назвам Беларусi
нацыянальнай формы.

Вывучэннем анамастычных адзiнак, такi, як тапонiмы, урбанонiмы, займалiся
навукоўцы XIX–XX стагоддзяў: М. Я. Марошкiн, Н. М. Тупiкоў, А. М. Селiшчаў,
В. К. Чычагаў, Н. А. Баскакаў, В. Д. Бандалетаў, Б. А. Успенскi, А. В. Суперанская,
У. А. Нiканаў, У. I. Супрун i мн. iнш.

Былi вызначаны анамастычныя i тапанiмiчныя мадэлi (В. А. Нiканаў),
вырашалася пытанне пра значэнне ўласных iмёнаў (Е. Курыловiч, У. I. Болатаў
i iнш.), была распрацавана тэорыя iмя ўласнага (А. В. Суперанская), выпрацаваны
задачы i метады антрапанiмiкi (В. А. Нiканаў) i г. д. Гаварылася пра ўласнае iмя
як пра сацыяльны знак (В. А. Нiканаў), пра сувязь iмя i грамадства (В. А. Нiканаў,
В. Д. Бандалетаў, А. В. Суперанская, В. А. Левашова i iнш.).

Кампаненты ўнутрыгарадской тапанiмнай прасторы: агаронiмы – назвы
гарадскiх плошчаў, рынкаў; гадонiмы – назвы лiнейных аб’ектаў у горадзе, у
тым лiку вулiц, завулкаў, праездаў, гасцiнцаў, праспектаў, набярэжных; гарадскiя
харонiмы – назвы раёнаў горада; эклезiёнiмы – уласныя iмёны месцаў здзяйснення
абрадаў, глыбокай пашаны любой рэлiгii, у тым лiку назвы сабораў, цэркваў,
касцёлаў; эргонiмы – уласныя iмёны дзелавых аб’яднанняў людзей, у тым лiку
ўстаноў, прадпрыемстваў i пад.) павiнны адказваць шэрагу патрабаванняў, сярод
якiх можна вылучыць наступныя: актуальнасць, адпаведнасць часу, граматычная
правiльнасць, зручнасць выкарыстання i матываванасць найменняў.

З улiкам гэтых патрабаванняў у рускай i беларускай тапанiмiцы выпрацавана
адзiная класiфiкацыя найменняў геаграфiчных аб’ектаў.

Урбананiмная прастора шматмерная i разнапланавая. Яе склад i ўласцiвасцi
дыктуюцца традыцыямi культурнага вопыту народа, якi стварыў кампаненты
гэтай тапанiмнай сiстэмы. Культурна-гiстарычныя, iдэйна-палiтычныя i эстэтычныя
элементы семантычнай i структурнай арганiзацыi ўрбанонiмаў выступаюць у якасцi

сiстэмаўтваральных фактараў фармiравання моўнай урбананiмнай сiстэмы ў рускай
i беларускай традыцыях тапанiмных даследаванняў.

У лексiчных (у тым лiку тапанiмных) адзiнках мовы ўтрымлiваецца
найбагацейшая iнфармацыя аб сiстэме каштоўнасцей таго цi iншага народа, якая
раскрывае асаблiвасцi бачання свету i якая з’яўляецца своеасаблiвым арыенцiрам у
яго авалоданнi.

Каштоўнай крынiцай вывучэння духоўнай культуры народа з’яўляецца
ўрбананiмная лексiка. Важнасцю тапанiмных фактаў i адносiн для вырашэння
многiх тэарэтычных пытанняў, каштоўнасцю iх для параўнальна-гiстарычных,
этымалагiчных даследаванняў, значнасцю ўрбананiмных фактаў для вырашэння
культуралагiчных праблем тлумачыцца неабходнасць вывучэння ўнутрыгарадскiх
назваў.

Унутрыгарадскiя назвы – урбанонiмы – не толькi шматлiкiя, але i разнастайныя
па часе ўзнiкнення, моўнай прыналежнасцi, значэннi, структуры, гiстарычным лёсе.
Кожны паасобку i ўсе разам яны сталi неад’емнай часткай жыцця грамадства,
неабходнай умовай для нармальнага функцыянавання любога горада – вялiкага цi
малога.

Вывучаючы гiсторыю развiцця ўрбананiмii беларускага краю, нельга не
адзначыць павелiчэнне колькасцi, змены характару найменняў i тыя лексiка-
семантычныя пераўтварэннi, якiя адбывалiся ва ўнутрыгарадскiх назвах з XIV па
XX стагоддзе.

Паколькi найбольш значнымi аб’ектамi маладых беларускiх гарадоў былi цэрквы
i манастыры, то i першыя зафiксаваныя ўрбанонiмы, па дадзеных помнiкаў
пiсьменства, – гэта iх назвы. У XII – першай палове XV стагоддзя звычайна
ўласцiва ўжыванне назваў без iндыкатараў царква, манастыр, храм. У другой палове
XV стагоддзя, асаблiва ў канцы стагоддзя, звычайнымi становяцца тры мадэлi: у
першую чаргу гэта назвы, якiя ўключаюць тэрмiн-iндыкатар i кiруюць формай
роднага склону назоўнiка з азначэннямi Святы, вялiкi, Прачыстая. З’яўляецца

таксама мадэль наймення са словаформай “у iмя”. Нярэдкiя ў дзелавых дакументах
XV стагоддзя назвы цэркваў i манастыроў, пабудаваныя па мадэлi, якая была
шырока распаўсюджана, як сведчыць даследаванне М. В. Падольскай, ва ўсходняй
Русi – з прыназоўнiкава-склонавай формай, што канкрэтызуе месцазнаходжанне
аб’екта.

Другую ў значнай меры разгорнутую групу ўнутрыгарадскiх назваў XIV–
XV стагоддзяў складаюць найменнi зямельных участкаў, двароў. Намiнацыя iх
у адзначаны перыяд адбывалася галоўным чынам двума шляхамi. Перш за ўсё
iмем уладальнiка. Некаторая частка зямельных участкаў мела назвы апiсальнага
характару i матывавалася назвамi iншых унутрыгарадскiх аб’ектаў.

Урбананiмная лексiка пачынае папаўняцца за кошт з’яўлення назваў вулiц.
Адным з першых дакументаў, у якiм згадваюцца назвы вулiц, з’яўляецца дакумент
1485 года, якi зафiксаваў назвы двух вулiц у Бярэсцi (сучасным Брэсце).

Аднак асаблiва iнтэнсiўнае ўзбагачэнне ўрбананiмнай лексiкi старабеларускай
мовы пачынаецца з сярэдзiны XVI стагоддзя, калi ўзнiкла неабходнасць у дакладных
зямельных апiсаннях абласцей Вялiкага Княства Лiтоўскага. Гэта, у сваю чаргу,
з’явiлася прычынай, якая выклiкала ў сярэдзiне XVI стагоддзя шэраг рэвiзiй, вопiсаў
названых абласцей, што ў значнай ступенi садзейнiчала развiццю ўрбананiмiчнай
тэрмiналогii.

Рынкi, якiя з’явiлiся ў гарадах, першапачаткова не мелi ўласных назваў. Не
ўзнiкала i неабходнасцi iх называць, паколькi, як правiла, у горадзе было па адным
рынку, правы на функцыянаванне якога фiксавалiся каралеўскiмi прывiлеямi.
Аднак з цягам часу ў сувязi з ростам гарадоў у некаторых з iх адкрываўся яшчэ
адзiн, а часам i два рынкi, адрознiваць якiя дапамагалi назвы. У большасцi выпадкаў
у аснову назвы клалася якасная прыкмета (Высокi рынак – Менск, 1560 год) цi
прыкмета па нацыянальнай прыналежнасцi тых, хто адкрываў рынак (Нямецкi
рынак – Гродна, 1560 год).

Тэрмiн “вулiца” ў адзначаны перыяд у сiлу сваёй навiзны не меў аднолькавай
фiксацыi, што сведчыць пра рознiцу ў вымаўленнi яго на розных тэрыторыях.

Найбольш прадуктыўнымi з семантычных тыпаў беларускiх урбанонiмаў
да XVI–XVII стагоддзяў застаюцца назвы, матываваныя назвамi населеных
пунктаў; якiя апiсваюць месцазнаходжанне лiнейнага аб’екта; матываваныя назвамi
блiжэйшага значнага аб’екта.

На працягу XVIII–XIX стагоддзяў значна ўзрастае колькасць гарадоў з
зарэгiстраванымi ў iх вулiцамi, пры намiнацыi якiх выкарыстоўваецца ўласнае iмя.

Першыя назвы мемарыяльнага характару ў гонар вiдных чыноўнiкаў i
дзяржаўных дзеячаў з’явiлiся ў другой палове XIX стагоддзя. Гэта былi, напрыклад,
Скобелеўская вулiца ў Мiнску i Гомелi, Аляксандраўская вулiца ў Брэсце, праспект
Генерала Рыхтэра, праспект Князя Трубяцкога ў Барысаве i iнш. Для параўнання
трэба адзначыць, што ў нацыянальны перыяд развiцця беларускай урбананiмii доля
назваў вулiц, плошчаў, праспектаў, тупiкоў, праездаў i г. д., утвораных ад уласных
iмёнаў, пастаянна ўзрастала, пашыраўся дыяпазон iмёнаў асоб, што ўключалiся
ва ўрбананiмiю.

Канцу XIX – пачатку XX стагоддзя ўласцiва праява цiкавасцi да маляўнiчых
назваў унутрыгарадскiх аб’ектаў. Асаблiва гэта тычыцца заходнiх гарадоў
Беларусi – не без уплыву польскiх урбананiмных традыцый: Вясёлая вулiца, вулiца
Раскоша i г. д. З’яўляюцца метафарычна асэнсаваныя (завулак Штаны), каляровыя
(Чорная вулiца), фларыстычныя (Дубовая вулiца, Лiпавая вулiца, Сасновая вулiца,
Лозовая вулiца), фаўнiстычныя (Казлова вулiца, Валоў вулiца) урбанонiмы.

Семантычна пераўтвараюцца i назвы, звязаныя з прафесiйнай i саслоўнай
дыферэнцыяцыяй жыхароў. Калi ў XVI стагоддзi ўрбанонiмы тыпу Кушнерская
вулiца i Кажамяцкая вулiца заключалi ў сабе iнфармацыю пра рамяство жыхароў
дадзенай вулiцы (iснаваў звычай, якi прадпiсваў людзям, занятым аднолькавым
рамяством, сялiцца разам), то ў XVIII стагоддзi назвы ўнутрыгарадскiх аб’ектаў
гэтага тыпу ўжо не нясуць iнфармацыi аб прафесii гараджан, якiя жывуць на iх, а
як бы сiмвалiзуюць пэўныя прафесii.

Нарэшце, самымi познiмi ў данацыянальны перыяд сталi назвы, якiя ўключаюць
словы з абстрактным значэннем, перш за ўсё найменнi месяцаў, што раней да працэсу
намiнацыi гарадскiх аб’ектаў не прыцягвалiся: Красавiцкая вулiца, Лiпеньская
вулiца.

Такiм чынам, унутрыгарадскiя назвы Беларусi – урбанонiмы – з’яўляюцца
помнiкамi культуры беларускага народа не менш значнымi, чым архiтэктурныя
збудаваннi, творы народнай творчасцi i лiтаратуры, кiнафотадакументаў, рукапiсы
i iнш.

МАТЭРЫЯЛЫ ДА ПРАКТЫЧНЫХ ЗАНЯТКАЎ

Практычныя заняткi 1.
Тапанiмiка як навука i раздзел анамастыкi

Пытаннi
1. Прадмет i задачы тапанiмiкi.
2. Раздзелы тапанiмiкi. Асноўныя разрады тапонiмаў.
3. Вывучэнне тапанiмiкi Беларусi ў ХIХ – першай палове ХХ ст.
4. Сучасны стан беларускай тапанiмiкi.
5. Даследаванне тапанiмiчнага матэрыялу Брэстчыны.

Тэмы рэфератаў
1. Тапанiмiчная сiстэма. Тапанiмiчныя асновы. Тапанiмiчныя фарманты.

2. Намiнатыўная i характарыстычная функцыi тапонiмаў.
3. Назвы, утвораныя ад агульных назоўнiкаў – прыродна-геаграфiчных тэрмiнаў

i слоў, звязаных з працоўнай дзейнасцю чалавека.
4. Навуковая i народная этымалогiя геаграфiчных назваў.
5. Асноўныя погляды на паходжанне назваў Белая Русь, Беларусь.
6. Узаемадзеянне памiж рознымi тапанiмiчнымi класамi.

Практычныя заняткi 2.
Гiдранiмiка як раздзел тапанiмiкi. Айканiмiка як раздзел тапанiмiкi

Пытаннi
1. Асноўныя этапы фармiравання айканiмii.
2. Прынцыпы класiфiкацыi айконiмаў.
3. Дасягненнi ў галiне айканiмiчнай лексiкаграфii.
4. Спосабы словаўтварэння, якiя выкарыстоўваюцца ў айканiмii.

5. Гiдронiмы – найстаражытнейшы разрад тапонiмаў.
6. Асаблiвая роля водных аб’ектаў у жыццi чалавека.
7. Гiдранiмiя Беларусi ў навуковых даследаваннях.

Тэмы рэфератаў
1. Рэкi i азёры як асноўныя арыенцiры ў акаляючым свеце.
2. Асноўныя прынцыпы намiнацыi гiдранiмii i мiкрагiдранiмii басейна ракi

Заходнi Буг.
3. Лексiка-семантычная характарыстыка гiдронiмаў Пабужжа.
4. Прадуктыўныя i непрадуктыўныя словаўтваральныя мадэлi айконiмаў.
5. Айканiмiя Брэсцкай вобласцi: структурна-семантычны аспект.
6. Лексiчныя рэсурсы, якiя паслужылi базай для фармiравання назваў

паселiшчаў Брэстчыны.
7. Дэрыватыўныя сувязi гiдронiмаў з айконiмамi i iншымi разрадамi онiмаў.

Практычныя заняткi 3.
Мiкратапанiмiка як раздзел тапанiмiкi. Урбананiмiка i вiканiмiка як

раздзелы тапанiмiкi

Пытаннi
1. Мiкратапанiмiка – навука пра назвы малых геаграфiчных аб’ектаў.
2. Мiкратапонiмы як асаблiвы клас тапонiмаў. Асноўныя разрады

мiкратапонiмаў.
3. Рэгiянальны аспект вывучэння мiкратапанiмii.
4. Лiнгвакультуралагiчны падыход пры даследаваннi мiкратапанiмii.
5. Асноўныя перыяды i працэсы ў гiсторыi беларускай урбананiмiкi.
6. Прынцыпы намiнацыi i структурныя асаблiвасцi ўнутрысельскiх аб’ектаў.

Тэмы рэфератаў
1. Мiкратапонiмы, утвораныя ад iншых разрадаў уласных iмёнаў.
2. Мiкратапонiмы як словаўтваральная база для айконiмаў.
3. Мiкратапанiмiя Брэстчыны ў лiнгвакультуралагiчным аспекце.
4. Аб’ём i змест урбанонiмнай прасторы.
5. Прынцыпы i прыкметы намiнацыi ўнутрыгарадскiх аб’ектаў.
6. Урбанонiмы i вiконiмы: агульнае i адрознае.

ТЭСТ ДЛЯ САМАКАНТРОЛЮ

Тэст для самакантролю

СПIС РЭКАМЕНДАВАНАЙ ЛIТАРАТУРЫ

1. Прадмет i задачы тапанiмiкi.
2. Метады i прыёмы даследавання тапанiмiчнага матэрыялу: дэскрыптыўны

(апiсальны) метад, параўнальна-гiстарычны метад, параўнальна-тыпалагiчны,
арэальны метад.

3. Метады i прыёмы даследавання тапанiмiчнага матэрыялу: тэксталагiчны
аналiз, стратыграфiчны аналiз, этымалагiчны аналiз, структурна-граматычны
аналiз.

4. Тапанiмiка як навука i раздзел анамастыкi.
5. Раздзелы тапанiмiкi. Асноўныя разрады тапонiмаў.
6. Вывучэнне тапанiмiкi Беларусi ў ХIХ – першай палове ХХ ст.
7. Сучасны стан беларускай тапанiмiкi.
8. Даследаванне тапанiмiчнага матэрыялу Брэстчыны.
9. Лексiка-семантычныя групы назваў паселiшчаў.
10. Асноўныя этапы фармiравання айканiмii.
11. Лексiкаграфiчныя даведнiкi па айканiмii Беларусi.
12. Гiдранiмiка як раздзел тапанiмiкi.
13. Гiдранiмiя i мiкрагiдранiмiя Брэсцкай вобласцi ў навуковых даследаваннях.
14. Мiкратапанiмiка – навука пра назвы малых геаграфiчных аб’ектаў.
15. Рэгiянальны аспект вывучэння мiкратапанiмii.
16. Лiнгвакультуралагiчны падыход пры даследаваннi мiкратапанiмii.
17. Урбананiмiка.
18. Асноўныя перыяды i працэсы ў гiсторыi беларускай урбананiмiкi.
19. Прынцыпы намiнацыi i структурныя асаблiвасцi ўнутрысельскiх аб’ектаў.
20. Узаемадзеянне памiж рознымi тапанiмiчнымi класамi.

